Një leksion më shumë për turizmin kulturor në Berat

Ditët e fundit në Berat u organizua një veprimtari për zhvillimin e turizmit në Berat. Veprimtaria ishte një organizim i Ministrisë së Turizmit dhe Kulturës dhe bashkisë së Beratit. U mbajtën kumtesa nga funksionarë të lartë të pushtetit qëndror dhe atij vendor. Folën specialistë të fushës së kulturës dhe turizmit dhe treguan se qyteti i Beratit është një qytet tipik, ku mund të zhvillohet me sukses turizmi kulturor, turizmi natyror etj. Mjaft ide të  hedhura në këtë takim për turizmin nuk qenë as të reja, as të artikuluara për herë të parë. Nuk jam i sigurtë nëse në këtë takim qënë të pranishëm drejtuesit e bankave që operojnë në Shqipëri dhe përkatësisht në Berat. Pa dyshim që prania e tyre në këtë takim ishte e domosdoshme. Fjala e tyre për investime dhe financime për zhvillimin e turizmit kulturor dhe natyror në rajonin e Beratit do të  dëgjohej me vëmëndje dhe do të celte shpresat për sendërtimin e ideve të bukura të artikuluara kohë pas kohe në Berat.  Nëse do të ndodhte kështu, atëherë opinioni publik nuk do të dëgjonte thjesht një leksion më shumë për zhvillimin e turizmit dhe begatinë e qytetit. Themi leksion sepse ende në Berat mungon infrastruktura për të zhvilluar një turizëm kulturor dhe natyror. Ndonëse resurset turistike nuk mungojnë, rrugët dhe infrastruktura tjetër është e kohës së diktaturës me përjashtim të rrjetit të shërbimeve hoteliere. Në Berat janë të pranishëm monumentet e kulturës, janë të pranishme pikturat e Onufrit dhe piktorëve të tjerë, ndjekës të tij, është Kështjella e mrekullueshme, është Mali i Tomorit me bukuritë e tij, por mungojnë rrugët që të sjellin në Berat. Ato janë të amortizuara dhe mjaft të lodhshme për turistët, qoftë vendas, qoftë të huaj. Berati ka mbetur anash akseve kryesorë që përshkojnë aktualisht vendin, Berati është jashtë hartës së interesit për investitorëte huaj edhe për shkak të krimit që e ka lodhur shumë.

Natyrisht që një veprimtari për zhvillimin e turizmit është e mirëpritur në qytet, aq më tepër kur zhvillohet si bashkëpunim midis dy pushteteve, por mendoj se është e domosdoshme që të punohet fort nga të gjithë faktorët për të realizuar premtimin e bërë nga koalicioni në pushtet për ndërtimin e autostradës së jugut në aksin Elbasan- Berat- Tepelenë- Gjirokastër- Greqi, aks që t’i kthente Beratit lavdinë e dikurshme, do t’i kursente shtetit shqiptar qindra milionë euro, do të shkurtonte mjaft rrugën nga Jugu drejt Shqipërisë së Mesme dhe drejt Veriut. Nëse do të realizohej ky premtim i artikuluar nga zoti Berisha, atëherë investitorët vendas dhe të huaj do të vraponin vetë drejt Berati për të investuar paratë e tyre pikërisht në turizmin kulturor dhe atë natyror. Rrugët e asfaltit do të zgjateshin drejt Tomorit të perëndishëm. Turistët do të vërshonin nga të gjitha anët dhe takimi për turizmin kulturor dhe natyror në Berat nuk do të ishte thjesht një leksion i mërzitshëm që zverdhet në letër.







                          Yzedin HIMA

Osumi përplas kryetarin e  bashkisë me prefektin e qarkut

Lumi Osum, kjo mrekulli e natyrës për qarkun e Beratit, i cili përshkon mes përmes dy qytete të këtij qarku Çorovodën dhe Beratin, jo rrallë herë është hakmarrë duke përmbytur Beratin dhe kjo jo për faj të tij por për faj të atyre që e kanë “ngacmuar” këtë lumë. Vetëm nga përmbytjet e një viti më parë janë shkatërruar 1000ha tokë, janë përmbytur 250 banesa ,dëmtuar 8 ura pasarela, 10 shkolla ,1 ujësjellës, 52 elektropompa,1 hidrocentral lokal, 80 biznese të vogla dhe të mesme, janë shkatërruar disa metra argjinaturë dhe janë evakuar nga banesat e tyre 565 pesona. Vetëm fatura e dëmeve të shkaktuara për shkak të përmbytjeve nga Osumi të një viti më parë do të ishte e mjaftueshme për të bërë të mundur pastrimin e lumit Osum nga mbetjet e hedhura në të dhe do të ishte kthyer ai në shtratin e tij të natyrshëm. Situata emergjente e krijuar para dy javësh nga rreshjet e rëna ndonëse me përmasa më të vogla tregojnë se po nuk u morën masa të menjëhershme për hapjen dhe pastrimin e lumit nga aluvionet dhe mbetjet e tjera urbane e gjithë pjesa e përshkuar nga lumi Osum rrezikon të përmbytë prej daljes së tij nga shtrati. 




Në dt.13.12.05 rreth orës 09:00 kryetari i bashkisë Berat z.Fadil Nasufi kishte thirrur një konferencë shtypi me gazetarët për të pasqyruar angazhimet dhe detyrat që po përmbush bashkia për vitin 2005. Por krahas të tjerave objekti i konferencës së shtypit për kryetarin e bashkisë Nasufi ka qënë edhe puna e bërë në lumin Osum pranë “Urës së Varur” në drejtim të pastrimit të aluvioneve dhe mbetjeve të tjera, që e bënin lumin të dilte nga shtrati. Z.Nasufi në këtë konferencë shtypi u shpreh se “Kjo punë po kërkohet të personalizohet dhe se ishte kërkesa jonë pranë prefektit të qarkut që bënë që kjo pjesë e lumit të pastrohej dhe të hiqej prej andej masa e betonit që bllokonte qarkullimin e ujit duke mbledhur rreth tij gurë, drurë dhe mbetje të tjera”.


Pyetjes se për se nuk është bërë më parë kjo punë, pasi institucioni i prefektit ka ekzistuar edhe më parë z.Nasufi iu përgjigj se “Është mdërhyrë edhe më parë për pastrimin e lumit.” Një përgjigje kjo që nuk u kuptua nga të pranishmit se për çfarë pastrimi bëhej fjalë. Ndërkohë që jo vetëm lumi Osum por dhe dy përrenjtë e tjerë ai i Zagores në lagjen “Uznovë” dhe tjetri pranë ish-MCR-së në lagjen “8 Nëntori” ende janë të papastruara dhe që vazhdojnë të bëjnë rrezik serioz për përmbytjen e qytetit. Po dje rreth orës 12:00 prefekti i qarkut z.Roland Bejko ka thirrur edhe ai një konferencë për shtyp me gazetarët. Objekti i kësaj konference për shtyp ka qenë njohja e këtij të fundit me gazetarët dhe problemet që ushtruan nga ata në drejtim të informimit të publikut.  Akuzës së k/bashkiakut Nasufi se prefekti i qarkut po e personalizonte punën  në lumin Osum për pastrimin e tij nga mbetjet z.Bejko iu përgjigj se “Nuk kamë ardhur në Berat për të personalizuar punët e bëra.Unë jamë kryetari i shtabit të emergjencës në prefekturë dhe duke parë rrezikun që përbënte lumi Osum në drejtim të përmbytjeve për shkak të mbëtjeve në këtë lumë i kërkova z.Nasufi që të ndërhynte për pastrimin e tij pasi kjo është detyrë e bashkisë por ai u përgjigj se nuk kishte fonde pasi fondi i dhënë për këtë problem ishte harxhuar për eleminimin e një mase shkëmbi  e ndodhur në kalanë e Beratit dhe që rrezikonte banesat e lagjes. Unë, vazhdoi prefekti Bejko më tej, i kërkova drejtorit të drejtorisë së ujëraveqë të vinte në dispozicion një fadromë për pastrimin e mbetjeve në lumë dhe u kërkova forcave të xhenjos që të ndihmonin në heqjen e masës së betonit që ndodhej në afërsi të Urës së Varur në lumin Osum.E rëndësishme është që të bëjmë diçka për komunitetin, pastaj sa për meritat ato le ti marë k/bashkisë z.Nasufi”, përfundoi z.Bejko fjalën e tij në këtë takim me gazetarët.

Në 70 vjetorin e kryeredaktorit të gazetës “Lajmëtari”, zotit Agim Mehqemeja, i  cili u nderua me titullin  “Vexhi Buharaja”, organizatori i cermonisë zoti Kadri Kuka e nisi kështu takimin :” Fort i nderuar, zoti prefekt i Beratit, Kucovës, Urës Vajgurore, Policanit dhe Corovodës! I nderuar zoti kryetar vetëm i bashkisë së Beratit!” 

Pasi kryeredaktori ynë e mori një copë kartë, ku qe shkruar titulli dhe një objekt artistik nga ata që i gjen te tezga me 100 lekë copa, të pranishmit dolën në rrugë të madhe. Dikush iu drejtua prefektit të Beratit: “Zoti prefekt! A nuk  ju tingëlloi disi keq që organizatori i takimit, në vend t’i drejtohej së pari kryetarit të bashkisë, sic ndodh në të gjithë vendet e qytetruara, ju drejtua juve. Besoj se u gjendët në vështirësi nga ky lloj protokolli.” 

Prefekti i qarkut të Beratit, i cili e kuptoi se nuk qe thjesht një lapsus nga zoti Kuka, por një mentalitet tipik,  mentalitet që e shikon kryetarin e bashkisë si dikur kryetarin e komitetit të qytetit, ndërsa prefektin e barazon një me sekretarin e parë të komitetit të partisë, buzëqeshi dhe u përgjigj : “Ashtu është! Një mentalitet krejt i tejkaluar, por  meqënëse ky mentalitet është rrënjosur thellë te vëllezërit tanë opozitarë, për të mos pasur ndryshime të shpejta traumatike, unë mendoj që protokollin hëpërhë ta lëmë kështu sic është!”





* * *


Javën që shkoi u shfaqën në Berat dy makina luksoze të dy gjigantëve të telefonisë celulare, Vodafonit dhe  AMC-së. Ndonëse hiqen si konkurentë për jetë a vdekje,të dy përfaqësuesit u panë të qëndronin bashkë gjatë gjithë kohës që qëndruan në qytetin tonë. Pasi pinë kafe në Hotel “Tomori” u drejtuan për nga selia e degës së Partisë Demokratike. Me vete kishin marrë nja pesë thasë me dhurata të ndryshme. 


“E sheh se cfarë bën pushteti? Të gjitha dhuratat për Krishtlindje po ia cojnë PD-së! Sikur në të tjerët nuk mbajmë celularë me karta të Vodafonit dhe AMC-së!, tha një qytetar nga radhët e popullit opozitar.”Mirë neve na lanë thatë, këta grekët e Vodafonit dhe të AMC-së, por nuk po pyesin më as për aleatët e PD-së!” foli një tjetër nga populli tepër i rralluar opozitar.


Por mjaft i habitur u gjend kryetari i degës së PD-së, zoti Dritan Haznedari. Megjithëse kishte pesë muaj pa e marrë atë rrogëzën e kryetarit, ai u vrejt dhe i priti ashpër dhuruesit e telefonisë celulare: “ Nuk kemi nevojë për ndihma! Duruam plot tetë vjet dhe jo të mos durojmë edhe ca tani që jemi në pushtet!”


Përfaqësuesi i AMC-së, që ishte gjithashtu grek si kolegu i tij Vodafonit, i foli me një shqipe si ajo e Buzukut. Për të shmangur cdo keqkuptim, ndërhyri greku i Vodafonit me një shqipe të pastër si ajo e Kristoforidhit: “ Zotni i nderuar! Nuk kemi ardhur për të sjellë ndihma, por për të shpërblyer me dhurata tre numra të celularëve fitues. Na njoftuan se të tre rrinë këtu afër degës së PD-së. Ata të tre kanë dërguar gjatë tre muajve të fundit në një numër celulari të  shërbimit tonë në Tiranë më tepër mesazhe se sa kanë dërguar të gjithë abonentët tanë të marrë së bashku në  Veriun e Shqipërisë!”

Gent Panariti

Deputeti i zgjidh hallet e popullit në parlament, zoti Bujar! 
Dhe jo gju më gju me popullin sic thoni ju në shkrimin tuaj!

Replikë me zotin Bujar Oriza për shkrimin e tij me titull “Deputet na mori malli!”
Në numrin e kaluar të gazetës “Lajmëtari” zoti Bujar Orizaj shkruante midis të tjerave se lagjja e tij , e cila kishte votuar në shumicë për deputetin Mehmet Xheka, ka mjaft halle, ka djem të papunë, të cilët mezi presin të takohen me deputetin që ai t’ua zgjidhë hallet, por deputeti nuk shkon atje shpesh për të zgjidhur hallet e tyre.


Zoti Bujar Orizaj ka të drejtë kur thotë se njerëzit kanë halle e probleme të shumta, se ata kanë nevojë për ndihmën e deputetit dhe të cdo pushtetari, për të zbutur disi gjendjen e vështirë në të cilën ndodhen, Por mendoj se ai gabon kur i kujton deputetit se nuk ka shkuar në zonë për të zgjidhur problemet e shumta të qytetarëve. Gabon sepse deputeti nuk ka asnjë shkop magjik., me të cilin paiset sapo fiton mandatin dhe mund të bëjë cudira. Deputeti ka marrë mandatin e qytetarëve për të punuar në parlament, aty ku bëhen ligjet, të cilët me forcën e tyre vepruese do të ndryshojnë jetën e të gjithë qytetarëve.


Zoti Bujar mund të kërkojë nga deputeti Xheka që ai të krijojë një lobing të fortë në parlament për të realizuar premtimin e dhënë nga kryeministri Berisha që autostrada e jugut të kalojë nga Berati. Nëse deputeti demokrat Mehmet Xheka , bashkë me figura të tjera do të mundësojë  kalimin e këtij aksi rrugor nga Berati, atëherë ai ka bërë shumë për Beratin. Dhe të jetë i sigurtë Bujari se papunësia do të zbutet shumë, qytetarët e Beratit do të kenë shanse si banorët e qyteteve të tjerë ku kalojnë akse e rëndësishëm rrugorë.


Ta zëmë se deputeti Xheka do të shkojë cdo pasdite në zonën e tij elektorale dhe do të qëndrojë gju më gju me popullin, sic kërkon pak a shumë zoti Orizaj. Do pijë kafe me banorët , do qajë hallet me ta , do të premtojë se mos rregullon tre-katër më me vështirësi dhe aq. E cfarë fituan banorët nga ky takim?


Ndaj edhe unë bashkohem me shqetësimin e zotit Bujar për gjendjen e vështirë të banorëve të lagjes së tij, por ndryshe nga Bujari drejtohem deputetit Xheka që të bëjë të pamundrën që aksi të kalojë nga Berati, ashtu sic u premtua në fushatën elektorale.


Kudret Selimaj  

Aurela Malollari: “Burrin e gjeta të vrarë me fytyrë në mur, në fillim se njoha”
MARIGLEN MULLAI
16 Dhjetor  Zyrtarisht pranohet se motivi i vrasjes është konflikti i pronësisë 

Policia: Malollari është vrarë për borxhe. 

Presidenti i Futboll Klub “Tomori”, Edmond Malollari është ekzekutuar për shkak të borxheve të shumta. Ky është versioni zyrtar i Policisë së Tiranës. Në një njoftim për shtyp, Alma Katragjini, zëdhënësja e policisë së kryeqytetit tha se “viktima më vitin 1998 i ka marrë hua një shtetasi, shumë të konsiderueshme parash, duke u bërë aksioner në një firmë turke, e cila merrej me përpunimin dhe prodhimin e hekurit”. Përveç këtij prononcimi zyrtar, burime të Komisariatit numër 2 në Tiranë thanë se zëra pranë familjes së të ndjerit konfirmojnë se paraprakisht dyshohet se gjithçka e ka zanafillën me një konflikt pronësie me një anëtar të familjes Taullau, në Lushnjë, me të cilën presidenti i “Tomorit” ishte në gjyq dhe para tre ditësh e kishte fituar procesin gjyqësor për tokën në autostradë. Versioni zyrtar, Policia, tha se “Strukturat e Drejtorisë së Policisë së Qarkut Tiranë, u angazhuan maksimalisht për zbardhjen tërësisht të rrethanave të ngjarjes, apo çdo personi që ka ndihmuar autorin në kryerjen e këtij krimi. Viktima, ka përvetësuar një sipërfaqe tokë në autostradën Tiranë-Durrës dhe ka filluar të punonte me tregtinë e importit nga Turqia të vajrave lubrifikantë. Së fundmi, viktima punonte si president i ekipit të futbollit të qytetit të Beratit. Ndërkohë, në bazë të hetimeve rezulton se viktima u ka shuma të konsiderueshme parash, borxh personave të ndryshëm. Në drejtim të kapjes së autorit, strukturat e Drejtorisë së Policisë së Tiranës po punojnë intesivisht duke koordinuar në kohë informacionet me Komisariatet e Policisë së Lushnjës, Beratit, Laçit, Forcat e Ndërhyrjes së Shpejtë dhe ngritur pika-kontrolli, organizimin e 7 kotrolleve banesash, shoqërimin e 21 personave. 

Shpërblimi 
      Strukturat e Policise së Shtetit rikonfirmojnë gatishmërinë e tyre të plotë, ashtu si dhe në ngjarje të tjera për të reaguar me forcën e ligjit, ndaj të gjithë elementëve kriminalë. Njëherësh, strukturat e Drejtorisë së Policisë së Tiranës, kërkojnë bashkëpunimin e komunitetit dhe vë në dispozicion 1 milion lekë të reja, për çdo informacion të vlefshëm që do të finalizohet me kapjen e autorit. Deklarata e plotë në polici e Aurelës, bashkëshortes së presidentit të “Tomorit” 

Tiranë
        Tmerr dhe ankth mes errësirës që kishte pllakosur pallatin ku u gjet i vdekur presidenti i “Tomorit”. Këto fraza shënuan në dosje ekspertët e kriminalistikës, kur morën dëshminë e gruas së Malollarit. Aurela ishte lajmëruar nga një fqinji i saj, por jo me sigurinë që kishte parë bashkëshortin e saj. “Lela, kujdes kur të zbresësh shkallët se është një i vdekur”-i tha komshiu i katit të katërt, ku ata banonin, teksa Aurela sapo kishte sjellë fëmijët e saj në shtëpi, pasi kishin qenë për një vizitë te miq të familjes. Me elektrik dore bashkëshortja e Malollarit zbriti shkallët dhe pa trupin e pajetë, të kthyer nga ana e murit. Fillimisht nuk e njohu dhe teksa vazhdoi për pak sekonda rrugën e njohu nga rrobat e trupit. Në pallat plas vaji. Lajmërohet menjëherë policia. Ekspertët pas verifikimeve të shumta formojnë edhe skemën e vrasjes. Vrasësit e kanë ndalur Malollarin pikërisht në çastin kur ai ishte duke ngjitur shkallët dhe e bllokuan në ndarjen mes katit të parë e të dytë. Policia thotë se mbi të është zbrazur vetëm një plumb, poshtë veshit të djathtë, gjë që pohohet edhe nga mjekët eksperto-ligjorë të morgut të Tiranës. Gëzhoja ende nuk është gjetur, sipas të dhënave që jep policia. Ndërkaq, përballë pallatit dhe përmbi tij ndodhen disa lokale dhe eskspertët e policisë mendojnë se vrasësit nuk kanë dalë nga hyrja, por nga një dritare e vogël që ndodhet pikërisht pak metra larg vendit ku ai u gjet i vdekur nga të afërmit e tij. Një burim policor thotë se Malollari ishte grindur me thika pak minuta para se të ndodhte ngjarja, ndërsa në trupin e të ndjerit nuk u vu re asnjë shenjë tjetër dhune veç plumbit. Vjehrri dhe vjehrra e të ndjerit mbahen në polici deri në orën 5 të mëngjesit të djeshëm, ndërsa kontrollohet shtëpia në Mahmuras, ku ata banonin. Në çastin e parë kur policia mbërriti në pallat u kontrollua edhe shtëpia e personit me të cilin kishin konfliktin në Lushnjë dhe ai u gjet në banesën e tij. 

          Familjarët: Drejtësia duhet të bjerë mbi dorën e vrasësit. Kolegët e të afërmit bëjnë homazhet në Berat 

Berat
         Është përcjellë me sportistët e “Tomorit” trupi i pa jetë i Malollarit, i vrarë dy ditë më parë në mënyrë misteroze dhe mafioze. Ka mbërritur në mesditën e djeshme rreth orës 14.15. minuta për të bërë homazhet e fundit në hollin e hyrjes të stadiumit Tomori. Kanë qenë qindra qytetarë beratas, të cilët kanë bërë homazhe pranë arkivolit me trupin e presidentit Malollari. Nderime pranë të ndjerit ka bërë edhe prefekti i qarkut Roland Bejko, kryetari i bashkisë Fadil Nasufi si dhe krerë të federatës të futbollit. Malollari për dy vjet me radhë i ka kushtuar vëmendjen për rikthimin e traditës të futbollit beratas në vite, pa kursyer edhe finacimet e tij dhe sportive të klubit “Tomori”, të cilët duket se gjetën presidentin që po jepte në një farë mënyre shpirtin dhe djersën e tij për ringjalljen e futbollit. Pas homazheve, trupi i pa jetë i presidentit Malollari është nisur për në fshatin e tij të lindjen në Roshnik, 26 km në lindje të qytetit rrëzë malit Tomor, për t’u prehur në varrezat e këtij fshati. Edmond Malollari njihet jo vetëm si djali i rritur në rrethin e Beratit por edhe si bizesmeni i parë që mori përsipër financimin e futbollit duke patur si objekt madhor integrimin e futbollit beratas në elitën e tij shqiptar. Prej dy sezonesh ai drejtoi ekipin e vendit të tij me rezultate gjithnjë në rritje dhe për këtë sezon u kishte premtuar sportdashësve futjen e ekipit në superligën, një endërr kjo tashmë e ndërprerë në mes për presidentin Malollari. Vajtimi i njerëzve të afërm Aurela, gruaja e Malollarit ishte e pranishme dhe në vajin e saj thoshte vetëm fjalët “çohu Mondi se të presin dy djemtë, të cilët ende nuk e dinë se çfarë ka ndodhur, pasi ende nuk u kemi thënë, çohu Mondi se të kanë ardhur qindra shokë dhe të kërkojnë për të parë, çohu dhe mendo se ku më le mua dhe fëmijët, çohu se ke pranë edhe babanë tënd që kaq shumë të donte. Ah moj dorë gjakatare që ma more Mondin, çohu o njeriu im i shtrenjtë, çohu o bashkëshorti im i mirë. Babai i Malollarit, 65- vjeçar, i cili qëndronte pranë arkivolit me trupin e pa jetë qante duke vajtuar: “eja o bir në shtëpi se të pret nëna dhe motrat eja se të presin shokët dhe miqtë, pa shiko se sa njerëz janë mbledhur. Ah kjo drejtësia, që duhet të bjerë mbi atë dorë gjakatare”. 

Vrasja në pallat, dy ditë më parë 
Me një plumb poshtë veshit të djathtë, presidenti i Futboll Klub “Tomori” u gjet i vdekur disa ditë më parë. Mes katit të parë e të dytë, në rrugën “Emin Duraku”, përbri lokalit “Hong Kong”, persona ende të paidentifikuar zbrazën një plumb pistolete me silenciator mbi Edmond Malollarin, 34-vjeçarin, babain e dy djemve, Francin dhe Klajdin që prej rreth dy vitesh drejton klubin e Beratit, gjithashtu edhe biznesmen i njohur në kryeqytet. Tregëtari i hekurit e më pas në firmën “Kurum” dhe i vajrave lubrifikantë “Petrofer” banonte prej gjashtë muajsh me qera, në katin e dytë të pallatit. Ngjarja ka ndodhur rreth orës 20.00,të dy ditëvë më parë, ndërsa policia deri dje në orët e vona të mbrëmjes shoqëroi në    komisariatin numër 2 të paktën 21 persona, ku dy prej tyre u gjendën të parët në vendngjarje me mbërritjen e uniformave blu, ndërsa të tjerët i përkasin rrethit shoqëror të biznesmenit. Në vendngjarje mbërriti edhe vetë kreu i policisë, Bajram Ibraj. Dyshimet rreth motivit të vrasjes janë të ndryshme, ndërsa policia ka hedhur disa versione të ndryshme. Një ndër to është një konflikt pronësie në Lushnjë.

HOMAZHE ISH-PRESIDENTIT TË K S  “TOMORI” E. MALOLLARI

Ka mbërritur dje në vendlindje rreth orës 14:00 trupi i pajetë i presidentit të KS “Tomori” Edmond Malollari.Malollari u ekzekutua më 14 dhjetor, rreth orës 21:00, ndërsa  ngjiste shkallët e katit të dytë të banesës në afërsi të stadiumit “Dinamo”. Pas mbërritjes në qytetin e Beratit, trupi i pajetë i sponsorit të ekipit të futbollit të “Tomorit” u vendos në mjediset e stadiumit “Tomori” për t’i bërë homazhet dhe nderimet e fundit nga përfaqësues të pushtetit vendor, drejtues të ekipit të futbollit “Tomori”, futbollistë si dhe miq dhe shokë të të ndjerit. Rreth orës 15:00 kortezhi me trupin e presidentit të ekipit të futbollit Malollari u nis për në fshatin  Roshnik dhe rreth orës 10:00  u  organizua në fshatin e tij të lindjes ceremonia e varrimit. Edmond Malollari ishte presidenti i dytë i ekipit të futbollit “Tomori” që ekzekutohet  pas ish-presidentit të mëparshëm Adrian Çobo, i ekzekutuar më 13 maj të vitit 2002. 36 -vjeçari Malollari  e ka marrë klubin e ekipit të futbollit të “Tomorit” në shkurt të vitit 2004.Para se të merrte kreun e klubit të “Tomorit”, Malollari ka qenë president  i “Bylisit” të Ballshit dhe i “Alpetrolit” të Patosit, dy klube që ai i ka sponsorizuar në të njëjtën kohë,që nga qershori 2003 deri në janar 2004. Malollari ka qenë një bisnesmen i njohur në rrethet sportive, pasi që prej shkurtit të vitit 2004 ai ka qenë president i klubit beratas. Bashkëshortja e Edmond Malollarit,Aurela, shprehet për gazetën se “Mondi ishte jo vetëm bashkëshort i mirë, por edhe një baba shumë i mirë i dy fëmijëve tashmë të ngelur jetim. Ne kërkojmë që të zbulohen autorët e krimit dhe t’i jepen drejtësisë për t’u gjykuar”. Me mirënjohje dhe respekt për sponsorin e tyre E.Malollari, gjithashtu flasin edhe drejtuesit dhe futbollistët e ekipit të “Tomorit”.Trajneri i ekipit të futbollit “Tomori” , Kristaq Mile, shprehet se “Kam punuar rreth katër vjet me Mondin duke filluar që nga ekipi i “Bylisit” të Ballshit dhe  duke vazhduar më tej me ekipin e futbollit të “Tomorit”. Ai ka qenë gjithmonë njeri i lidhur me futbollin dhe i pakursyer për të ndihmuar skuadrën e tij,  me qëllim që ajo të ishte në kreun e tabelës së klasifikimit”.

“QYTETI IM DHE TURIZMI”

Ditën e enjte në orën 15:00 është zhvilluar në mjediset e pallatit të kulturës “Margarita Tutulani” një takim me temë “Qyteti im dhe turizmi”. Në këtë takim merrnin pjesë Ministri i Kulturës Rinisë dhe Sporteve Bujar Leskaj, prof.Emin Riza, prof Dhori Kule, prof.Sazan Guri, prof.Apollon Baçe, përfaqësues të pushtetit vendor, bisnesmen, njerëz të artit, kulturës dhe të ftuar të tjerë. Në fjalën e tij z.Leskaj u përqendrua kryesisht në planin konkret të veprimit dhe disa prej çështjeve të domosdoshme për mbarëvajtjen e sezonit, siç janë: vendosja dhe publikimi në qytet dhe rajon i rrugëve dhe aktiviteteve të rekomanduara për turizëm, krijimi i zyrës së informacionit turistik etj. Në fjalën e tij z.Leskaj u shpreh gjithashtu se “Shqipëria dhe në veçanti Berati së shpejti do të përballen me një fluks të madh turistësh. Po kështu vazhdoi më poshtë Leskaj, krahas vlerave të rralla arkitektonike që ka Berati, së shpejti në këtë qytet do të ndërtohet dhe një teleferik dhe për këtë ju premtoj se do të ndihmoj për përgatitjen e dokumentave dhe dhënien e lishencës për firmën ndërtuese, e cila tashmë ka një eksperiencë pas ndërtimit të teleferikut në qytetin e  Tiranës”. Ndërtimi për teleferikun në qytetin e Beratit është një investim prej 1.5 milion euro i Institutit të Studimeve dhe Projektimeve Pyjore Tiranë (ISPPT). Teleferiku do të përshkojë rrugën duke filluar mbrapa Hotel “Tomori”, “Sheshi i Dosave” dhe do të përfundojë në vendin e quajtur “Tabe” në lagjen “Kala”. Puna për ndërtimin e këtij teleferiku do të fillojë në muajin janar të vitit 2006 dhe do të përfundojë në qershor po të këtij viti. Në këtë aktivitet u kërkua nga Ministri Leskaj, restaurimi dhe mirëmbajtja e rrugëve, të cilat mundësojnë vajtjen e turistëve në monumentet e kulturës. 


Drejtori i Institutit të Monumenteve të Kulturës, Prof.Apollon Baçe, njohës i vjetër dhe studiues i apasionuar i qytetit të Beratit në kumtesen e tij trajtoi probleme të turizmit kulturor, evidentoi vlera të rëndësishme të ansambleve dhe monumenteve të kulturës qytetare beratase,  si dhe premtoi një punë intensive të Institutit që ai drejton dhe të drejtorisë Rajonale Berat për restaurimin mbi bazën e kritereve të reja dhe hartimin e projekteve të domosdoshme në favor të turizmit për këtë qytet.

Aktivitetet e tjera të cilat shoqëruan takimin ishin:

Mini-Panair i produkteve ushqimore në favor të turizmit, i souveniereve, gdhendjeve të drurit, qendismave, etj; prezantim i kostumeve popullore beratase; ekspozitë fotografike me pamje nga Shqipëria dhe mini-ekspozitë me foto të ikonografisë; promovimi i librit “Kuzhina Beratase”, etj.
LAGJA GORICË  KY MONUMENT I RRALLË KULTURE

(Në shtëpinë ku ka dhënë mesim Aleksander Xhuvani dhe Babë Dudë Karbunara)
Pasi kemi lënë pas Urën e Goricës, këtë monument të rrallë kulture të ndertuar në vitin  1780 nën kujdesin e Ahmet Kurt Pashës, hyjmë në lagjen me të njejtën emër Goricë. Kjo lagje karakteritike e shpallur monument kulture ashtu si dhe dy lagjet e tjera “Kala” dhe “Mangalem”, përbëhet nga rrugica të shtruara me kalldrëm dhe shtepi të vjetra ku njëra është me e bukur se tjetra. Pamjet e tyre të befasojnë për nga ana e ndertimit arkitektonik të tyre. Secila prej tyre mbart poezinë dhe biografinë e vet që fillon në mesjetë për të ardhur deri në ditët e sotme. Shikojmë nga jashtë mure me breza derase (dhoge), më tej breza muri të ndarë midis tyre më dru dellinje të pazhveshur nga levorja. Qendrojmë dhe mendojmë se si të parët tanë i kanë shtruar idetë, se si kanë bërë planimetrinë, skicat deri ne ngritjen e ketyre shtëpive që vazhdojne t’u rezistojnë kohes me nje bukuri të rrallë aq sa i bëjnë vilat luksoze të kohëve moderne të rrinë “kokulur” para tyre.                                                               
Shtepia- muze e shpallur monument kulture                                                                                                                                  

Shtëpitë përbehen nga dhoma e miqëve (oda), dhoma të mëdha zjarri, me vater, me ornamente të zbukuruara hijshëm,dhomë gjumi, katua bodrum, qilar, etj. Në mozaikun e ketyre shtëpive na terhoqi një shtëpi e madhe mbi 500-vjeçare e ndertuar nga trungu familjar Sokrat Kolë Mego, të trasheguara më pasë nga dhëndrri i tij Dhimitraq Simsia. Pasi e soditëm nga jashtë këtë shtepi, duke dalluar më mire periudhat e ndertimit dhe rindertimit ashtu si në hyrje të portes së kalasë së Beratit që është rindertuar mbi themelet e Ilirëve nga Mihal Komneni duke perdorur llaç të perzier me lesh dhije dhe gelqere të stazhionuar mbi trevjeçare siç na pohuan disa prej banorëve më të vjetër të lagjes, të cilët i gjetëm pranë Kishës së Spiridhonit e ndodhur në këtë lagje, si Zoi Samarxhiu, Llazar Buhuri, Aneta Bushamaku, etj. Keta banorë e njohën lagjen në çdo pëllëmbë të saj, ata flasin për rrugicat ku kanë kaluar femijërinë dhe rininë e tyre, por kujtesa e tyre shkon edhe me larg, ajo shkon në rrëfimet e prindërve të tyre. Kujtimet nderthuren me shtepitë e skalitura dhe ndertuar aq bukur nga mjeshtrit popullorë. Pas bisedës me keta të moshuar, trokasim në shtepinë mbi 500-vjeçare. Në portën e saj ishte vendosur një pllakë me mbishkrimin “Mbrohet nga shteti”. E zonja e shtepisë Athina Simsia na fton që të hyjmë brenda, por jo nga porta e madhe, por nga dericka e shtepisë. Këto shtepi të ndertuara qysh në mesjetë funksiononin nëpërmjet një porte të madhe, ndertuar në pjesën më të dukshme të shtepisë si dhe nëpërmjet një hyrje të vogël të quajtur derickë, e përshtatur kjo në kohë për t’u mbrojtur nga rebelët dhe plaçkitësit e ndryshëm. Pasi hymë brenda, menjëherë u befasuam me divanin e madh që mbante brenda 100 burra si dhe qemeret e harqet e zbukuruara nga dora e mjeshtrit të hershëm popullor. Aty ndodhej edhe një kamerie e veçantë, e rrallë, ndoshta në Ballkan e më gjerë. Atje shkohej nëpërmjet një rrugice të ngushtë e ngritur tri- katër metër mbi dy qemerë gjysmë harkorë karakteristikë, që mbante brenda tri-katër burra të pleqësisë, të cilët merrnin vendime për problemet e ndryshme të lagjes dhe të rrethit. Poshtë kamerisë gjendet pusi nga ku banorët e hershëm të kësaj lagje furnizoheshin me ujë. Por befasia u shtua dhe qe edhe më e madhe kur hymë në dhomën e zjarrit.Ç’të shihje më parë! Ajo ishte një muze më vete  me objekte karakteristike dhe ambjente që të ngjallin kureshtje. Le të rendisim disa prej tyre: Oxhaku i stërzgjatur vertikalisht me ornamente skulpture në majën e tij. Ky oxhak ishte me bedena harkore tek daullja me 12 kënde, i gjithë i lyer si 500 vjet më parë me gëlqere të bardhë. Plakat e moçme thoshin se lyerja me gëlqere tregon pastërti, bardhësi, fisnikëri, pra, kjo është një kulturë e trashëguar nga të moçmit.  “Kush përdor ngjyra në shtëpi i druhet punës, kjo është shenjë përtacisë dhe dembelizmit. Lyerja një herë në dy-tre muaj është jo vetëm kulturë fetare, por edhe qytetare e kombëtare”, shprehet njera prej plakave të lagjes. Në mesin e shkallës së oxhakut ndodhet rreth e qark një pervaz ku viheshin shandane, llamba e vajgurit, qirinj, shkrepse, gurë zjarri, eshkë dhe masat, kandillja me vajë, me pambuk që ndizej në ditë të shënuara si për pashkë, ditë emri, ditë të shënuara që kishte caktur familja siç ishin kthimi i djalit nga nizami, apo nga kurbeti, etj. Të gjitha këto shërbenin si mjete ndriçimi dhe pranë tyre qëndronte ikona e hershme që përdorej sipas emrit të një shenjtori që përfaqësonte familjen. Në këtë dhomë rreth e qark janë nimat qarkorë me një lartësi 20-30cm sipas nimave në mur në lartësinë 170-180cm, ndodhen rreth e qark shtëpisë polica ku ekspozoheshin lingjeret e bakërrit të punuara artistikisht nga dora e kallanjxhinjve të vjetër, si Gori Buhuri, Gaqi Përroi, Jorgji Beka, Gori Angjeliu dhe shumë të tjerë. I veçantë është tavani i drurit i punuar mjeshtërisht në dy periudha, ku tregohen mozaikë e ornamente të kombinuara bukur. Kollonat e drurit me forma gjeometrike të ndërtuara shumë bukur dhe të ndryshme nga njëri tjetri.Në kurrizin e qoshes së djathtë të dhomës së zjarrit (ose oda e burrave), ndodhej musëndra e gjitha e futur brenda në mur, e cila përdorej për të vendosur rrobet e gjumit e të miqve. Përballë oxhakut, po në mur ishte dollapëzi që mbante likotë karakteristike prej qershie, ftoi, fiku,  kumbulle si dhe likeret dhe limonatat e ndryshme. Po nga të gjitha këto nuk na u hoq nga vëmendja mafili, i cili ndodhet pakëz më lartë si një dhomëz e zakonshme në një lartësi prej 2.5 metër nga baza e dhomës. Kjo dhomëz përbëhej nga një dritare e thurur me ristela druri duke formuar kështu një rrjet druri në formën e rombeve me hapësirë drite saqë futej me vështirësi një kokërr bajameje.                                                                                                   

   Po kush rrinte në këtë mafil


Në këtë mafil rrinin çupat në prag të fejesës nga ku mund të shikonin djalin me të cilin do të fejoheshin për lidhje martesore, po keshtu në këtë mafil bashkë me vajzat rrinin edhe nuset e sapomartuara, të cilat u tregonin atyre për jetën në çift, ndersa poshtë vashdonte gostija. Poshtë, pranë vatrës rreth e qark nimit shtruar me qilima me flokë rrinin të ftuarët që kishte marrë i zoti i shtepisë, për një ndodhi të familjes, si për fejesë, martesë, ditë emri, etj. Perpara të ftuarve vendosej mesalla, e cila zinte 100 m2 vend rreth e qarkë saj dhe në të do të shtrohej mezeja, rakia, vera dhe pas pak fillonin të kendoheshin këngët e vjetra popullore dhe në mes të qefit dhe ahengut bëhej edhe krijimi i ndonjë kënge te re që lindte aty për aty sipas momentit që sillte hareja, gezimi dhe qejfi siç ishin këngët “Kënga e kafesë”, “Mal më mal do të perpiqem”, etj, të krijuara nga Loli Bendi, rreth viteve 1890-1895, këngë të cilat kendohen edhe sot. 

Shtepia -shkollë ku dhanë mesim mesuesit patriot


Në këtë shtëpi karakteristike me diametër të madh në lagjen “Goricë”, si më e veçuar nga pjaca, por edhe me hapesirë të madhe në vitet 1902-1906, u hap shkolla unike (gjimnazi i ulët), me tri klasa (I, II, III), me keshill petagogjik(apo keshill mesuesish) me këtë përbërje: Llambi Guxhumani, drejtor shkolle jepte letërsi të vjetër; Aleksandër Xhuvani, mesues, jepte letërsi të re (vllahishte); Babë Dudë Karbunara, mesues, jepte italisht; Sulo Resuli, mesues, jepte turqisht, gjithashtu kanë qënë edhe dy mesues rumunë që jepnin gjuhë vllahisht dhe gjuhë rumune; Laskë Puli jepte mesim në klasat fillore. Më pas Llambi Guxhumani e plotësoi shkollën në Manastir të Maqedonisë.                                                                                                                               
Si mesohej gjuha shqipe në ketë shkollë?                                                                                                     

Kjo ishte e para shkollë ku mesuesit shqiptare në fshehtësi të plotë jepnin mesim në gjuhën shqipe.Të gjithë mesuesit shqiptarë do të zhvillonin abetaren e gjuhës shqipe, por kjo shumë e maskuar dhe në fshehtësi të plotë. Ky sekret i të mesuarit të gjuhes, leximit dhe shkrimit të gjuhes shqipe doli në kohen e pranverës në një piknik me nxënësit dhe mesuesit e kesaj shkolle. Në ketë piknik u dha një program artistik dhe ky i gjithi në gjuhen shqipe. Aty u zbulua se në brendesi të orëve të mesimit bëhej edhe gjuhë shqip krahes gjuhës greke, turqishtes dhe vllahishtes. Ky fakt, i cili doli nga ekskursioni-piknik bëri që autoritetet të shqetësoheshin së tepërmi dhe të fillonin perndjekiet dhe largimet e mesuesve nga kjo shkollë. Autoritetet vendore pas kesaj i derguan një raport valiut në Greqi ku i shkruanin se në ketë shkollë ku mesohej vllahisht, jepej në menyrë të fshehtë edhe guha shqipe. Drejtori i shkollës Llambi Guxhumani kishte shokë në Janinë dhe mësoi se për të verifikuar problemin, në Berat do të vinte valiu i Janinës.

Si u mashtrua Valiu 

i Janines

Mesuesit e mençur të kesaj shkolle përgatiten  më parë se të vinnte Valiu një program tematik, artistik dhe argetues në gjuhën turke, greke dhe vllahishtë. Caci(Anastasi), djali i Llambi Guxhumanit, u ngarkua që t’i jepte tufen me lule Valiut tek Kisha e Shën Thomait në Goricë, një vend ky piktoresk dhe me një fushë pamje të gjerë ku shikoheshin 5-6 lagje të qytetit, me një arkitekturë mahnitëse për vetë menyrën e ndertimit të shtepive të një mbi një dritareve. Keto lagje nuk kishin gardhe dhe kufi, gjë që tregonte fqinjësinë, miqesinë dhe shoqerinë që i karakterizonte keto lagje. Në ketë pikë dominante të qytetit filloi të jepej koncerti. Valiu po priste që shfaqja e pergatitur enkas për të, të jepej në shqip. Por ndodhi e kunderta. I gjithë programi argetues-artistik u dha në gjuhen turqisht dhe vllahisht. Atëhere Valiu pershëndeti nxënësit,  mesuesit dhe drejtorin e shkolles të gjimnazit të ulët, duke iu terhequr vemëndjen autoriteteve vendore se e kishin informuar gabim.

Ndeshkim për mesuesit patriotë


Autoritetet vendore të asaj kohe nuk do ta kalonin lehtë faktin që në ketë shkollë mesohej gjuha shqipe dhe për këtë filluan kontrollet e imtësishme deri sa e vertetuan plotesisht faktin që në ketë shkollë mesohej shqip dhe pas kesaj filluan ndeshkimet.


Llambi Guxhumani do të denohej me 12-vjet burg, por duke qenë i madh në moshë si dhe me nderhyrjen e vëllezërve, shokëve dhe miqëve të shumtë që kishte, ai bëri 6-muaj burg dhe pas pak kohe vdiq në shtepinë e vetë, ndërsa mësuesit e tjerë u shperndanë. Në këtë shkollë ndryshe nga shkollat e tjera në vend mësonin djem dhe vajza bashkë, gjë që tregon për kulturën e hershme, emacipimin dhe qytetërimin e lashtë të qytetit të një mbi një dritareve, Antipatresë së lashtë.

           Abedin Kaja, Jorgji Bendi Sekretar i Shoqates “Antipatrea” Dega Berat

MBANTE LËNDË NARKOTIKE, MERR MAKSIMUMIN E DENIMIT

 (I kapin 377 gr. heroinë sasia më e madhe e kapur deri më sot në Berat)

Është zhvilluar  Gjykatën e faktit Berat, procesi në ngarkim I shtetasit Artur Ziai vjeç 36, banor i lagjes “Çlirim”Berat. Shtatë vjet burg ka vendosur për Ziain,  trupi gjykues i kryesuar nga gjyqtari I.Hoxha, kundrejt 5.5 vjet që ka kërkuar prokurori i çështjes L. Dyrmishi. Gjykimi i djeshëm për shtetasin Artur Ziai i referohet ngjarjes së datës 14.01.05, kur agjent të policisë antidrogë në drejtorinë e policisë Berat, pas informacioneve të marra në rrugë operative janë bindur se shtetasi Ziai mbante në shtëpinë e vet lëndë narkotike të llojit heroinë. Pas informacionit të marrë agjentë të policisë anti-drogë në bashkëpunim me forcat e rendit të komisariatit të policisë kanë kryer një kontroll banese në shtëpinë e shtetasit A. Ziai. Nga kontrolli i banesës ka rezultuar se 36-vjeçari Ziai mbante në banesen e vet një sasi prej 377 gr lëndë narkotike të llojit heroinë, sasi kjo më e madhja kjo e kapur deri më sot në qarkun e Beratit. Po kështu gjatë kontrollit të banesës atij i është gjetur edhe një krërë me shtatë fishekë. Pas 11 muaj hetimesh, prokurori i çështjes L. Dyrmishi ka paraqitur përpara trupit gjykues në gjykatën e faktit Berat provat dhe faktet që e akuzojnë shtetasin Ziai për konsumimin e veprës penale të “mbajtje e lëndëve narkotike”parashikuar nga neni 283 i K. Penal si dhe  “mbajtje pa leje të municioneve parashikuar nga neni 278/7. Në këtë seancë gjyqësore prokurori  i çështjes i ka kërkuar trupit gjykues  për të dyja veprat penale 5.5 vjet heqje lirie për shtetasin A.Ziai. Por nuk ka qënë i këtij mendimi trupi gjykues i kryesuar nga gjyqtari Hoxha,  i cili pasi ka dëgjuar prokurorin e çështjes dhe avokatin e Ziait, ka vendosur ta dënojë atë me maksimumin e dënimit të parashikuar nga Kodi Penal, pra me 7 vjet heqje lirie. Akuza për të cilën është dënuar dje shtetasi Ziai i referohet nenit 283 të K.Penal për “mbajtje e lëndëve narkotike” i cili parashikon dënimin nga pesë deri në shtatë vjet heqje lirie si dhe nenit 278/7 të  “mbajtje pa leje të municioneve” i cili parashikon dënimin me gjobë deri në dy vjet heqje lirie. Me këtë proces gjyqësor merr fund dënimi i mbajtësit të 377 gr lëndë narkotike heroinë, sasi kjo më e madhja e kapur deri më sot nga agjentë të anti-drogës në drejtorinë e policisë Berat.  

GJENDET I VDEKUR NË PUSETE 74 -VJEÇARI NGA   MEMALIAJ

Kishte ardhur për një vizitë tek djali i vet Zaim Sina në lagjen “11 Shkurti” të qytetit të Kuçovës 74 vjeçari Hekuran Sina nga qyteti i Memaliajt. Zaim Sina është pronar i një sere lulesh në komunën Otllak. Rreth orës 12:30 , 74 vjeçari i shoqëruar nga nipi i tij 6 vjeçar, ka qenë duke shkuar nga qyteti i Kuçovës për të parë ambjentet e punës në serën e luleve të djalit të vet Zaimit. Sapo është futur në rrugën dytësore të fshatit që të çon te sera e luleve, nipi i tij është shkëputuar nga ai duke vrapuar në drejtim të serës së luleve, e cila ndodhej aty pranë. Më pas djali i 74 vjeçarit Hekuran Sina, Zaimi ka pritur që të vinte aty pra te sera e luleve babai i tij. Por vonesa ka bërë që ai të dyshojë se diçka kishte ndodhur. Menjëherë pas kësaj Zaimi i alarmuar është vënë në kërkim për gjetjen e babait duke pyetur edhe banorët e lagjes. Pas shumë kërkimesh rreth orës 15:00 ka qenë një banore e fshatit, e cila e ka parë trupin e 74 vjeçarit H.Sina brenda një pusete, e cila ndodhej në rrugën e fshatit që të çonte për te sera e luleve. Menjëherë pas kësaj është njoftuar në komisariatin e policisë dhe më pas një grup ekspertësh i policisë dhe prokurorisë së rrethit kanë shkuar në vendngjarje. Para mbërritjes së grupit ekspert banorë të fshatit e kanë nxjerrë trupin e pajetë të Sinës nga puseta që konstatuan  një plagë të marrë në pjesën e parme të kokës si dhe një degë fiku pranë pusetës e shqyer nga një fik aty pranë. Më pas trupi i pajetë i 74 vjeçarit ka mbërritur në morgun e spitalit të qytetit për ti bërë autopsinë nga ku është përcaktuar si shkak i vdekjes një infrakt të cilin 74 vjeçari H.Sina nuk e ka përballuar dot.

Arrestime në qytetin e Urës Vajgurore

Burime nga drejtoria e policisë Berat  bëjnë të ditur se më 14.12.05 rreth orës 15:00, u bë arrestimi në flagrancë i shtetasit  Klodian Xhemali, 20 vjeç , lindur dhe banues në Urën-Vajgurore, i dënuar më parë për armëmbajtje pa leje. Arrestimi i tij u bë për arsye se po më datë 14.12.05 rreth orëve të para të mëngjesit ka shkuar në banesën e një shtetaseje në “Gurin e Bardhë”, ku ka sharë dhe ofenduar këtë shtetase dhe vajzën e saj dhe ka thyer me tullë xhamin e dritares së banesës së tyre,duke  krijuar zhurma shqetësuese për familjarët, të cilët kanë braktisur banesën nga frika dhe xhestet e tij. Masa e arrestimit të këtij shtetasi  u mor, pasi paraqet rrezikshmëri shoqërore. Klodian Xhemali ka dalë nga qelitë e burgut para pak ditësh për veprën penale “vjedhje e pasurisë së tjetrit”, vepër penale të cilën shtetasi Xhemali e ka konsumuar dhe herë tjetër. Këtë radhë shtetasi Klodian Xhemali ka konsumuar veprën penale të “prishjes së rendit dhe qetësisë publike”, parashikuar nga neni 274 i Kodit Penal.


Po dje më 14.12.05, ora 21:30, u bë zbatimi i masës së sigurisë “arrest në burg” për shtetasit:


Agustin Çoba, 21 vjeç, lindur dhe banues në Urën-Vajgurore dhe me arsim 8 vjeçar.


Olgert Çoba, 19 vjeç, lindur dhe banues në Urën-Vajgurore, me arsim 8-vjeçar. Kjo masë sigurie është vendosur me vendim të gjykatës së shkallës së parë, Berat më  08.12.2005, sepse  kanë konsumuar elementet e veprës penale të “largimit të të burgosurit nga vendi i qëndrimit”, parashikuar nga neni 323 i Kodit Penal, pasi nuk kanë zbatuar masën e sigurisë “arrest shtëpie” vendosur nga Gjykata e Shkallës së Parë Berat, më  29.06.2005 në bazë të neneve 57 dhe 58 të Kodit Penal.                                                                                                                   



Gjithashtu dje më datë 14.12.2005 ora 18:00 shtetasi Nexhip Xhaja , banor në Berat, përgjegjës i firmës greke “Dalvidis”, ka bërë kallëzimin se në një lokal në qendër të qytetit të Çorovodës është kanosur me vrasje nga shtetasit Kastriot dhe Julian Guri (atë e bir). Me marrjen e njoftimit forcat e policisë të komisariatit të policisë Skrapar kapën dhe shoqëruan në organ shtetasit e mësipërm. Gjatë shoqërimit shtetasit Kastriot dhe Julian Guri kanë kundërshtuar me dhunë punonjësit e policisë. Shtetasi Kastriot Guri ndodhet në spital, pasi ka qenë në gjendje të dehur dhe ka probleme shëndetësore. Po punohet për zbardhjen e rrethanave të ngjarjes.  

A.K.

Zhgënjimi

Firma e trotuareve ka filluar që të meremetojë trotuarin e rrugës që të çon në spital, në lagjen “30-vjetori”, nga afër stacionit deri te Rrapi. Nuk e dimë përse po e bën dhe për llogari të kujt e bën. Nëse e bën për llogari të firmës që i ka prishur rrugët e trotuaret se po shtron kabllin 20kw, atëherë kush e paguan firmën? Nëse po i kthehet trotuareve se kanë qenë puna e dobët, atëherë duhet përgëzuar për ndërgjegjen që ka. Nëse është kjo e fundit kemi dhe disa vërejtje të tjera si më poshtë.


Për firmën që shtron trotuaret  kemi folur gjithnjë mirë. Këtë nuk e kemi bërë as miqësi e as për shoqëri, por sepse  pasi i kreu punimet në trotuarin e lagjes sonë “D. Kastrioti”, na u duk se vërtetë që kishin punuar me merak. Tani nuk e dimë, pas 2 vjet e ca muaj, a i ka kaluar garancia e punimeve? Sepse vetëm në një anë të trotuari, në më pak se 100m ka 41 pllaka të thyera apo të krisura nga ecja sipër tyre e këmbësorëve. Shkak për këto defekte, një usta na tha se janë dy, e para se pllakës nuk i është hedhur sasia e duhur e çimentos, ose çimentoja nuk ka qenë as e markës së duhur ose ka qenë e skaduar, ose nuk është lënë që të stazhionohet e të forcohet në prezencën e  ujit. Shkak tjetër, mund të jetë, na tha ustai,  që merrte vesh nga këto punë, mbase shtrimi nuk është  bërë mirë dhe nuk ka patur granilin e duhur si shtresë që ka krijuar boshllëqe. Përpos pllakave të thyera, e të krisura, në shumë vende trotuari ka bërë ulje. Këto duken në të gjithë trotuaret dhe te ato  të lagjes “30 -vjetori”. Por nuk dinë se është e njëjta firmë që i shtron  apo po e rëndojnë me pa të drejtë firmën, që e dimë që ka shtruar trotuaret e “D.Kastrioti”? Sido që të jetë, sa nuk janë shkoqur të tërë trotuaret, le të bëhen rregullimet e nevojshme, që nesër të mos na duhet të zbërthejmë të tërë trotuarin.

Që Berati të mos bëhet rrëfenjë dimri e të themi: “Na ishte njëherë... një urë mbi Osum”
Lumit të bukur të qytetit të bukur, Ahmet Kurt Pasha, në vitin 1780 i shtoi dhe një urë të bukur prej guri, e cila zëvendësoi atë prej druri të shekullit XVIII. Kjo urë e bukur, që lidhte lagjen Goricë  me pazarin dhe lagjen e tjera është përjetësuar  në mjaft skica a vizatime të piktorit anglez Eduard Lear (Lir), Kjo urë lidh dhe këtë pjesë të Shqipërisë me Këlcyrën, Përmetin, Gjirokastrën dhe fshatrat e tjerë që  shtrihen matanë lumit. Ura e Goricës ka një gjatësi prej 129.3 metër, e gjerë është 5.3 metër. Ka gjithsej 7 harqe që i japin një bukuri të rallë (fatkeqësisht  disa nga këto harqe ose janë dëmtuar, ose ndonjë prej tyre është mbuluar nga mbetjet e prurjet e ngurta). Këto harqe kanë një hapësirë nga 9 deri në 16.7 metra, harku më i madh në mes të urës.


Mbi nivelin e lumit kjo urë ngrihet jo pak, por plot 10 metra. Ura e Goricës ka patur 2 rindërtime, më 1920 dhe më 1930 (kurse nga qeveria komuniste vetëm iu  shtuan disa ton peshë, duke hedhur mbi kalldrëmin e urës asfalt beton. Janë bërë dhe rregullime parapetash anësore, për shkak të dëmtimit të tyre nga makinat. Sot kjo urë e bukur që me të drejtë është  e futur në fondin kulturor e mbrohet nga shteti, ka pësuar  dëmtime të rënda. Ura nga ana e lagjes Goricë ka pësuar çarje për shkak të  automjeteve  të rënda që kalojnë  mbi shpinën e saj të plakur 215-vjeçare.


Dikur mbi këtë urë nuk lejoheshin të kalonin mjetet super të rënda apo të mbingarkuara. Ndërsa deri më dje, kur mediat vendëse dhanë alarmin  se po rrënohej  një nga pasuritë e rralla dhe të pashoqe të qytetit antik, na i vunë dhe disa ton më tepër  mbi kurriz. Kështu ndodh kur shteti nuk ka autoritet. Kur ligjin nuk duan që ta njohin dhe nuk e kanë frikë atë. Kjo ndodh, sepse vetë pushtetarët e djeshëm as që i respektonin ligjet që i nxirrnin po vetë. Në vend të respektimit të ligjit, “respektojnë” disa ton beton  që rrinë mbi urë! Le të hiqen betonet, që të hyjë ambulanca dhe zjarrfikësja. Të kalojnë disa furgonë dhe kamionë të lehtë, por ura të ruhet me xhelozi e me rigorozitet, se është objekt i rëndësisë  së veçantë! Le të hipi dikush në digë, atje ku hipte fotografi i apasionuar Eshref Vrioni e të fotografojë urën që të  kapë objektivi dhe Tomorin e bukur. Le të shikojë se sa këmbë i duken urës. Në të dy anët e urës, këmbët e vogla pothuajse janë mbuluar nga dherat. Shikoni shtratin e lumit se çka  pësuar. Shikoni vetë rrjedhën e lumit dhe do të bindeni për ndryshimin që ka pësuar ky lum nga keqtrajtimi i banorëve, të cilëve u ka freskuar dhe zbukuruar qytetin. Një ambasador i huaj (ai çek), pas përmbytjes nja 2-3 vjet më parë, dha një fond për trajtimin e shtratit të lumit, që të bëheshin punime, që lumi të mos dilte në lagje.Ç’u bë  me këto para? Punët i bëri ushtria, e cila hapi vetëm vendin ku derdheshin kolektorët e lagjes (punë që është bërë pa para). Sot këta kolektorë, një eskavator duket se po i hap prapë. Pyetja është kjo: me paratë që dha miku çek, ç’u bë? A raportoi ai që i përfitoi, apo pati të drejtën që t’i përdorte? Mirë socialistët (meqë e kanë patur të stanit të tyre), po këshilltarët demokratë përse kanë heshtur në këshillin bashkiak e nuk kanë njoftuar popullin se si e ku u përdorën  këto para? Qeveritë e 1920 dhe të 1930, që komunistët nëpër librat e historisë që shkruan sekretari i Ramiz Alisë , apo ndonjë që e shkruan historinë së prapi, thonin se ishin “xhahile” e të pashkollë, bënë punë të paqme! Po këta shkollarët me shkollë partie 2-vjeçare, çfarë bënë  si pardje para viteve ’90 dhe dje, para 3 korrikut për urën? Asgjë nuk bënë, asnjëherë! Tani që po përgatitet “Dosja B” është mirë që disa gjëra t’i bëjmë ne. Çfarë mund të bëjmë? Të bisedohet me firmat e ndërtimit që kanë park  makinash  të fuqishme, siç kemi parë në faqen e fundit të gazetës “Antipatrea”, makinat e firmës Kora, që fitonte tërë tenderat në Berat, ose ndonjë, apo disa firma të tjera  që kanë fituar jo pak tendera, e jo më pak përfitime për xhepat e tyre që në mënyrë taksative u kërkohet që së bashku, nëse e quajnë veten qytetarë të nderuar e që e duan Beratin, të pastrojnë këmbët e urës nga balta e dherat. Të sistemojnë shtratin e lumit, të paktën në pjesën që kalon përmes qytetit. Po nuk u bë pastrimi i shtratit të lumit, po nuk u pastruan këmbët e urës, po nuk u ndaluan  hedhjet e mbetjeve të ngurta në lumë, po nuk u ndaluan hedhjet e plehrave  në ujë e nuk çohen atje ku mblidhen plehrat, vëllezër beratas, fëmijëve do t’u tregojmë një përrallë që do të fillojë me shprehjen e zakonshme: “Na ishte se ç’na ishte, na ishte një herë një lumë...”. E pra, që të mos ndodhë kjo, duhet që i pari i qytetit, drejtoria e Monumenteve të Kulturës, shoqatat joqeveritare (që i paçim me jetë të gjatë, që paguhen që të flenë gjumë), i gjithë qyteti duhet të mobilizohet që të shpëtojë këtë urë, por dhe si motrën e saj, atë të Velabishtit, për të cilën nuk do zgjatem se të njëjtat kërkesa ka  dhe për të. Zotërinj pushtetarë të bazës dhe të qendrës, mos e lini qytetin e bukur të Beratit pa dy të bukurit:  lumin dhe urën!

Një prezantim jo dinjitoz dhe i merituar

Hyrja në qytetin 2450 -vjeçar të Beratit, të jep përshtypjen se po futesh  në një fshat, ku ferrat dhe mungesa e trotuareve është një dukuri  e zakonshme. A duhet të ndodhte kështu? Në asnjë mënyrë jo. Prej 6 vjetësh qeverinë vendore dhe taksat e qytetarëve i kanë pasur dhe i kanë në dorë ata, që nuk po lënë faqe gazete dhe ekran televizori që të mos mburren e të shpallin me të madhe se vetëm ne, socialistët dimë të qeverisim. Sepse ne kemi qeverisur dhe në kohën e Enverit e të PPSH-së, ne po qeverisim dhe sot. Ne kemi lindur për të qeverisur! Po mirë, more zotërinj, përse  për tetë vjet me tërë ata deputetë që kishit, nuk u kujtuat se hyrja e një qyteti është pasqyra e vetë qytetit? Përse nuk u kujtuat me dy kryetarë bashkie, një arkitekt e tjetri arsimtar, që të dy me shkollë e me kulturë që kanë parë botë me sy, përse nuk u kujtuan që të kërkojnë, apo të heqin ca para mënjanë e të bëjnë hyrjen e qytetit të denjë për qytetin e vet? Me siguri që si deputetë socialistë si kryetarët e bashkive, nëpër këto hyrje kalojnë shumë shpesh, po si nuk u ka shkuar mendja se kjo hyrje duhet rregulluar, madje, të ishte bërë dhe një plan paraprak, që rruga e hyrjes të ishte një rrugë e gjërë dhe e kompletuar me trotuare të bukur dhe dritat të mos mungonin në këtë segment rruge? Në hyrje duhet bërë një tabelë jo me llamarinë e të shkruar me bojëra, por të porositet jashtë të ndriçojë ditë e natë, në ditët me diell dhe në netët kur të mos ketë drita, ku të shkruhet “Mirë se erdhët në qytetin 2450 -vjeçar të Beratit”. Ku të ketë dhe dy panorama të bukura  e të veçanta të qytetit. Kjo do t’ia shtonte vlerësimin çdo vizitori, që do të hynte në Berat. Rruga, siç thamë, duhet të jetë e ndriçuar mirë dhe bukur. Trotuaret duhet të jenë të bukur e të shtruar, jo me beton, por me gurët e bukur të Beratit, të Qafës së Kumbullave apo të Tomorit. Zbukurimi dekorativ me drurë dekorativë, nuk është problem, se inxhinieri i talentuar dhe merakçi z. B.Kafexhiu nuk do ta turpërojë as veten e as qytetin me planin apo projektin që mund të propozojë. Bëjeni këtë, zoti kryetar i bashkisë! Përpiquni ju, zotërinj deputetë, si të majtë dhe të djathtë, bëjeni këtë që të lini një kujtim të bukur për vete, por  dhe për qytetin. Një merak kam, dua të di, ju zotërinj këshilltarë të bashkisë, të dy apo të shumë krahëve që jeni atje dhe që merrni nga një kafshatë nga thërrimet tona, çfarë bëni në atë këshill? A nuk ju ka shkuar mendja se qyteti ka nevojë për nja dy-tri  (më falni për fjalën që do përdor, hale), se po na  qelbet ana e lumit nga urina dhe pas pallati i kulturës tekstilisti, nga era e amoniakut si dhe nevoja që ka qyteti për një hyrje të bukur e mbresëlënëse. Ju jeni përfaqësuesit tanë aty. Futjuani të dyja këmbët në një këpucë kryetarit të bashkisë apo deputetëve që i paguajmë si të kishin mendjen e Ajnshtajnit. Këto dy gjëra i do qyteti, jo për salltanet, por sepse janë të domosdoshme.

Flamuri të nderohet siç e meriton

Urdhëri i Ministrit Pollo është një gjë për t’u lavdëruar, sepse jemi zbehur fare nga pikëpamja e patriotizmit. Është për të ardhur keq që himni nuk dihej ( dhe nuk dihet nga të gjithë nxënësit e mësuesit), dhe më e keqja, himni këndohet i cunguar, jo i plotë. Strofa tjetër himnit i është hequr sepse në të thuhej:


Se Zoti  vetë e tha me gojë


Se popujt shuhen për mbi dhe


Po Shqipëria do të rrojë


Për të, për të punojmë ne!


Himni ka dhe një strofë tjetër, por ajo nuk ka qenë kënduar, sepse ishte e vështirë t’i përshtatej melodia. Po sot si e këndojmë? Me dy fjalë: për faqe të zezë! Dikush e vë dorën në zemër (gjë që duhet të jetë e domosdoshme), dikush kruan kokën, dikush bisedon, madje dhe mësues, dikush nuk e hap gojën fare. E mira e të mirave do të jetë që himni të këndohet vetëm ditën e hënë para shkollës, ndërsa ditët e tjera çdo mësues, kudo që ta ketë orën e parë të mësimit, ta këndojnë në klasën që është. Kështu dhe kontrollohen nxënësit, këndohet më mirë dhe kur ta dojë puna që të këndohet së bashku, kudoqoftë ka për t’u kënduar bukur. Por më së pari duhet të ndërgjegjësohen mësues e nxënës për këtë punë. Mendoni sikur të kërkohej në kohën e diktaturës të këndohej kënga “Enver Hoxha e prehu shpatën”, si do të këndohej? Mendohuni dhe këndoni ashtu si duhet himnin kombëtar!

A DUHET TË RIKTHEHET DENIMI ME VDEKJE

Vrasja tinzare e Presidentit të ekipit të futbollit “Tomori”Edmond Malollari nga dora e një krimineli u shtohet atyre dhjetëra vrasjeve të tjera të ndodhura vitet e fundit në vendin tonë.Kjo vrasje ka tronditur mijra qytetar shqipetar dhe në veçanti beratas.

Një grua e rënë në dashuri nga fshati Vidohovë i Korçës vret një femij 7 vjeçar të quajtur Alberto Xhihani si hakmarrje ndaj xhaxhait të Albertos me të cilin ajo kishte rënë në dashuri.Pas zbulimit të rastësishëm të krimit, i cili ishte kryer para tre vjetësh, gruaja mostër e ka rrëfyer të gjithë ngjarjen përpara kamerave pa asnjë lloj dhimbje apo pendese.Të gjithë ata që e kanë parë rrëfimin e gruas monstër dhe kanë perfytyruar Alberton e vogël, i cili nuk e kuptoi kurrë se përse po masakrohej dhe vritej, mendoi se kanë qënë të një mendimi, gruaja monstër duhej të ekzekutohej. I njëjti reagim qytetar ka qënë edhe para disa vitesh kur dhjetra qytetarë shkodranë,me parrulla në dorë kerkonin denimin me vdekje të monstrës Kuniqi,  i cili i mori jetën një nëne dhe fëmijes së saj. Në disa zona vriten fëmijë ose kërcënohen me vdekje për gjakmarrje duke shkelur kështu edhe kanunin që edhe ashtu zbatimi  i tij flet për shkallë të ulët të emancipimit të shoqerisë shqiptare. Po keshtu mund të permendim edhe dhjetra krime të tjera makabre të ndodhura në vendin tonë. Edhe pse numri i atyre që kerkojnë rikthimin me vdekje në vendin tonë ata kanë marë një përgjigje “Në Shqipëri nuk e parashikon kushtetuta denimin me vdekje”. Këshilli i Evropës u a ka ndaluar denimin me vdekje të gjitha vendeve anetare të saj, nisur nga filozofia kristiane sipas të cilës, jetën ta jep Zoti dhe nuk ka të drejtë ta marë kush.Por çfarë  jete i ka dhënë Zoti atij që mer jetën e të tjerve?.Po atyre që u meret jeta nga dora vrastare e kriminelit a mos vallë ua ka dhën jetën djalli? E pra, këtu sipas mendimit tim ka një gjë që nuk shkon, prandaj duhet të kthehet dënimi me vdekje. Denimi me vdekje duhet të rikthehet jo për të marë jetën e një njeriu, por për të mbrojtur jetën e disa të tjerve. Është e papranueshëme për kushtet e vendit tonë heqja e denimit me vdekje pasi heqja e ketij denimi po mer disa jetë më shumë se sa po të ishte ai. Franca e ka hequr denimin me vdekje rreth viteve ’70 kur shoqeria franceze kishte arritur një kulturë të qendrueshme shoqerore. Por kjo nuk mund të ndodhë në vendin e vetgjyqesive në Shqipëri. Para pak ditësh në Karolinën e Jugut u bë ekzekutimi i 1000-të në afersisht 28 vitet e fundit. SHBA e megjithë emancipimin e saj shoqëror të një shkalle të lartë vazhdon ta ketë denimin me vdekje si të vetmen menyrë për të kontrolluar një shoqeri problematike që sjell zhvillimi i sotëm në këtë vend.


Shqiperia e kanunit,e varferisë dhe shtimit të nivelit të injorancës duhet ta bindë Keshillin e Evropes për domosdoshmërinë e rivendosjes së denimit me vdekje për të vetmen arsye,shmangien e vetëgjyqesisë dhe ruajtjen e jetës së dhjetëra të tjerve.

Kush e bën vezën e kuqe unë apo ti?
Kjo historia  e vezëz së kuqe është e lashtë, ndoshta që nga ajo kohë kur u ngjyen së pari këto vezë. Se në atë kohë jo vetëm veza kishte vlerë, por ajo e kuqja kishte më vlerë se ishte vezë e bekuar.

 Po unë nuk po merrem me një histori tashmë të njohur, do t’ju tregoj një histori fare taze, të këtyre ditëve. Shkak për këtë histori u bë një deklaratë e shokut Majko, s’po i them zoti sipas zakonit tim, sepse ai parapëlqen vetëm këtë fjalë. 

Po vallë ç’na paska thënë ky Majkoja që qenka bërë burim i kësaj historie?

Në një nga këto ditë, hyra në  kafe “Piazza”, në qendër të qytetit, për të pirë një kafe me një mikun tim. E gjeta tek tavolina e përditshme tek po hahej me një tjetër në tavolinë që nuk e njihja, por, siç e mësova,  na paska qenë oficer.

“Më thuaj, një herë, ti apo unë duhet ta marrë vezën e kuqe? Ti ke qenë ushtarak. Deri dje e ke marrë  vezën e kuqe. Se ashtu mendonte partia. Ke patur gjithë ato privilegje. Rrogën e kishe të majme. Ushqimet i merrje pa para. Veshmbathjen po ashtu. Shkoje në detyrë me makinë në dispozicion. Në punë rrije gjithë ditën. Na prisje ne që të na bëje zbor. 

A nuk ishim të gjithë pjesë e “ushtrisë së popullit ushtar” siç na quante partia? Ishim, por veza ishte për ty, jo për ne.

Kurse unë kam qenë mësues. Asnjë privilegj nuk kam gëzuar. Merrja një rrogë shumë më të vogël se ty. Udhëtoja për në fshat më këmbë ose me ndonjë makinë të rastit. Mezi gjeja një strehë për të futur kokën. Merrja bukën dhe ushqimet nga shtëpia në krahë. Rrija ndonjëherë si lypës te dera e kuzhinës së kooperativës për ndonjë pjatë me fasule ose me kos. Merresha me punë. Nuk ngrohesha në diell. Se mësoja nxënësit. Në çdo muaj do të vija edhe te ty se më thërrisje në zbor.

Ti rrije larg familjes, por i siguruar nga shteti. Larg familjes rrija edhe unë në dorë të bamirësisë së fshatarëve. Nga ju oficerët nuk mbeti ndonjë pa martuar. Se femrat i pëlqenin privilegjet që ju i kishit dhe që do t’i gëzonin edhe ato. Kurse nga mësueset sa mbetën pa martuar? Shumë. Se ato e kishin vendin në fshat, larg qytetit nga ishin shumica e tyre. A e ke lexuar poezinë e Kadaresë për mësueset e fshatit? Apo ti njeh vetëm rregulloret? Po ta them unë:

Kohë e fejesës i ka ardhur,

Dikujt dhe ndoshta i shkon çdo ditë…

Pluhur i shkumsit, vello e bardhë

U bie mbi supe, i trondit.

Po s’ngrenë ato botën në këmbë,

Në komitet, në ministri.

Ato të urtat gjer në dhembje,

Të thjeshtat gjer në madhështi.
  Tani më thuaj sot kujt i takon pensioni suplementar që kërkoni ju duke protestuar, një mësuesi, apo një ushtaraku? A nuk duhet atë vezë të kuqe që e merrje ti dikur, ta marr unë tani? Fol, të lutem. Apo s’di ç’të thuash? 

Kur Nanoja ju paska patur në zemër, pse nuk u kujtua më parë t’jua jepte atë pension që gjoja u takoka, po u kujtua tani që t’ia linte barrë qeverisë së Berishës? Se pak barrë të tjera u la ai?! 

Dhe ju pa e vrarë mendjen dilni në demonstratë dhe kërkoni pensionin që nuk ua premtoi Berisha, po Nanua!

Berisha bëri mirë që jua hoqi atë shtesë pension. Se kontributet e popullit kanë qenë të barabarta. Dhe sakrificat e popullit kanë qenë të njëjta me ju, në mos edhe më të mëdhaja, se ai atëherë nuk merrte si dhuratë asnjë vezë të kuqe, ato vezë pula i pillte vetëm për ju. 

Dhe Majkoja, për t’ju nxitur  në revolta, ju premton se partia e tij do të dalë bashkë me ju në demonstrata. Le të dalë, por iku koha e ’97. Vetëm atëherë populli u mashtrua. Tani ajo lopatë nuk pi uje më.”

“Ika unë, nuk ta dal dot ty”, u hodh bashkëbiseduesi. Dhe u largua.

“E vazhdojmë nesër, po të duash debatin”, e ndoqi nga pas fjala e tij shokun që mori të ikur.

Si u qetësua, miku im m’u drejtua:

“Janë tuafë këta. Po s’ka më vezë të kuqe vetëm për ta, vezët e kuqe janë për të gjithë.”

Porosita një kafe dhe e kaluam bisedën në të tjera probleme.

Agim Mehqemeja

Mes të  mirëve, kërko më të mirin

Në një intervistë  dhënë pak ditë më parë në ekranin e  televizionit “Onufri”, më tërhoqi interesimi i prefektit të qarkut, zotit Roland Bejko, i cili në intervistë shfaqi një shqetësim qytetar për t’i dhënë impulse  punës së vet në drejtimin me transparencë dhe korrektësi ndjekjes  e zbatimit të ligjshmërisë. Parë në këtë sens, detyrë mbetet  përzgjedhja e punonjësve e specialistëve në mënyrë që vizioni i ushtrimit të kompetencave të organeve të pushtetit vendor të jetë konformë ligjeve në fuqi, gërshetimi i përvojave dhe figurave publike me besueshmëri në komunitet. Në fushën e marrëdhënieve me publikun përfshihen një gamë e gjerë problemesh, zgjidhja e drejtë e të cilave  kërkojnë nivel të  lartë, përgatitje dhe njohje të gjithanshme. Pra, bagazhi  kulturor i të përzgjedhurve  t’u përgjigjet  kërkesave të kohës për të garantuar ura lidhëse të qëndrueshme në marrëdhëniet me publikun janë njëkohësisht edhe këshilltarë  të titullarëve, konsulentë  të përditshëm me dosjen e tyre, orientues në problematikë, përzgjedhje informacioni e orientimi të politikave sensibilizuese  në media.


Organet e pushtetit të qeverisjes vendore në komunitetin tonë janë shumë larg kërkesave bashkëkohore, kanë mentalitete të perënduara ku spikat diktati apo përkëdhelia false. Niveli i punonjësve të angazhuar me median e shkruar dhe elektronike është nën mesataren e kërkesave e shumë herë tepër ordiner. 


Ekonomia si  pasqyrim i politikave, pavarësisht nga krahu i përfaqësimit, është lënë në harresë në vend që të jetë përparësi e punës së medias dhe ngacmim i përhershëm për të matur pulsin e drejtuesve si në organet e qeverisjes vendore dhe në ato të qeverisjes  qendrore.


Radio Televizioni publik është i vetmi kanal mbretëror që detyrimisht do të pasqyrojë veprimtarinë e qeverisë dhe të levave të saj nga qendra  në bazë. Në kushtet aktuale ky institucion pothuaj është i shkëputur nga komunikimi i drejtëpërdrejt me organet e qeverisjes vendore. Mungesa e fondeve, shkurtimet në buxhet e faktorë të tjerë ndikojnë e mbajnë të  distancuar. Aftësitë përfshirëse në mbulimin e territorit me sinjal duhen shfrytëzuar në interes të komunitetit. Prefektura të kërkojnë e gjejë mundësi komunikimi të drejtëpërdrejtë me  Radio Tiranën e Televizionin publik se vetëm kështu do të jetë në funksion bashkërendimi të drejtimit të mbarëvajtjes së punëve me simotrat e veta në mbarë vendin. Informacioni i freskët burimor, real, i argumentuar me shifra e fakte e jo me hamendësi janë  mundësi që nëse shfrytëzimi drejt kanë efikasitet të plotë. Dritaret e vogla, për natë sjellin nga pak dritë, shpalosin përvoja reale dhe bindëse. Mendësitë e reja në këtë drejtim besoj se do të jenë një hap drejt profesionalizmit dhe sigurimit të komunikimit të drejtëpërdrejtë me komunitetin, larg medokritetit, mbulimit të diellit me shoshë apo vetlavdërimit, kur vetë koha thërret për t’u përballur hapur me veset apo dukuritë që sfilisin vendin e mbarë jetën shoqërore, ekonomiko-politike tonën.

Namik Gjoni

Ornela Oruçi, “K. Capo”
Koha rrjedh

Mbi qiejt pa kokë të indiferencës së kohës shkruaj me gërma të trëndafilta kohën e ekzistencës time aktuale 9.56 minuta po vete  e 57. Fillimi i një revolucioni  shpirtëror, mbase është rilindja, mbase fundi im, rrjedhja graduale e përditshmërisë sime. Piedestale frike më shoqërojnë si gardianë  në një burg pa qeli, në një burg që të mbyt me hapësirën gjigande të tij. Buza ngec mbi një belbëzim:- Po ikën...Mundohem ta kap prej fustani, por ajo ka veshur pantallona. 


10.00. Tinguj pa muzikë thurrin simfoninë e një homazhi pa sy, por verbëria më duket sikur e tejkalon verbërinë e tij. Flatra, copëza të një skenari  të thyer në brigjet e identitetit tim. I mbledh . Përpara duarve formohet një shigjetë  e drejtuar  përpara: 10.06. E pashë, më buzëqeshi, iku, erdhi prapë. Jam duke kundruar  7 liqenet e kohës sime. Shumë të ngjashëm, jashtëzakonisht të ndryshëm. Metropole alatropike të krijuar nga shumëllojshmëri kohësh, nga kohërat e mia. 10.10, një ankand kohësh. Koha po shet minutat e saj. Xhepat e mi janë bosh. Nuk kam lekë të ble disa minuta. Ja, në fund të tij gjeta një monedhë një lekëshe  me të cilën mund të blija  një gjysmë minute.


Thirrje lënguese dëgjoja  përpara këmbëve, Thirrja e një njeriu që kërkonte jetë. I nevojitej ajo gjysmë minute  e imja. Ia dhashë. U fundosa bashkë  me rrezikun e tij. Ajo ikën.... Rrobat e reja m’u lagën nga ajo fundosje. Balta e rrjedhës së kohës më ndot këpucët. Shpejtësia e rrjedhës së saj  më lustron prapë. Tani jam paralel me të, ja, ia kalova, jam në fillim. Më buzëqeshi me ironi, më talli, më tha:


-Atë që e quajmë fillim shpesh herë është edhe fund, dhe të përfundosh diçka do të thotë ta fillosh.


Me veten zvarrë shkova në fillim të startit.


-Nisu!

Ilir Belliu, Poeti pa … Liber

Ia plotesuam deshiren: E lame vetem! 


Ilir Belliun nuk e njihja. Vetem kisha degjuar per te. Te degjohesh ne keto kohe, ka nje mije menyra: mund te dalesh ne kronikat e zeza, te hysh heret ne politike a parlament, ose te behesh publik pa pasur vlera publike. Vetem nje vlere e vertete arrin te behet e njohur, pa shkelur ne rruge te tilla. 


Ilir Belliu arriti.


Jam ulur vetem nje here me te: kam pire nje leng pjeshke prej tij. Me kujtohet mire ajo dite. Ngaqe me perballi me dy raca njerezish: I pari ishte (dhe eshte) nje deputet. E njihja prej kohesh. “Per ku keshtu?” me pyeti deputeti. Kisha nje radio ne dore. Shkoja per ta rregulluar, diku ne Bulevardin qe sot gezon emrin “Zogu i Pare”. Ia thashe deputetit kete. “Pse, akoma rregullohen radio?!” ma ktheu ai, duke nenqeshur. Pra: flaken radiot kur vjeterohen, blihet radio tjeter, televizor tjeter, parti tjeter, qeveri tjeter, Atdhe tjeter… 


“Epo, c’te bejme…!” thashe. Keqardhes. Per te e per veten. Ai, sigurisht qe do te vazhdoje te jete deputet. Jo imi. As i Ilir Belliut, por jo thjesht se ky nuk rron me… 


Ne kthim takova ate, Ilir Belliun. Thashe: nuk e njihja. Me njihte ai. Mbase te gjithe behemi te njohur, ne menyra te ndryshme. Kolege te mi te “Zerit te Rinise” i kishin botuar dikur dicka. Prej miresise se tyre me njihte edhe mua. Me ftoi per te pire “dicka”. Kafe s’kishte aty, tek lokali prane Sindikatave te Pavarura. Pa lene kohe, ai porositi dy lengje pjeshke. “Jam mire tani” tha ai. Mbase mendonte se e dija se ai nuk kishte qene mire me pare. Po ku i di njeriu ato qe duhet te dije? Kjo bote eshte bere e ashper, e ftohte, pastaj pothuaj te gjithe ata qe “merren me te shkruar” jane te varfer. Madje, kete gje sikur po e pranojme si dicka te patjeter, te ligjshme, normale, fare te udhes! Ashtu sic e pranojme si aksiome qe politikanet apo pushtetaret duhet te jene pa asnje alternative te kamur, dhe, njeheresh, te virgjer, transparente, packa se teresisht te perfolur! Njera pale perflitet e varfer, si race, dhe tjetra e pasur, si racizem! 


“Jam me mire vertet, tha Iliri. Po merrem me tregti te vogel!”


“Ti me tregti?!” ia bera une.


“Po, shes nga keto kinkalerirat e vogla per goca e vajza e gra!” 


Aty prane kishte nja dy canta. Merrej me tregti, por s’kishte dyqan. E gjeje ne Tirane, por nuk kishte shtepi ketu, kishte nisur te bente emer me vjershat e tij, por s’kishte ende liber te botuar…!  Ne bisede vura re se ishte nje perpires etjemadh i librave. Me solli ndermend ca gjera te miat, te viteve te minieres, qe une vete i kisha harruar. 


Pastaj foli dicka per veten. Me shume per jeten e tij. Per dhimbjet e jetes se tij. Te asaj jete kur te dalin “teper” shume e me shume njerez qe natyra t’i ka sjelle rreth-e-qark. Madje te dalin teper, nuk e meritojne vemendjen, ndjenjen dhe mirenjohjen tende prej njeriu. Ja qe kjo eshte bere jeta…


Njeriut i duhet te dale ne rruge dhe te vetelindet, te beje te zevendesueshme edhe nenen, te dale ne rruge dhe te ndjeje rrallim dashurie, ta beje vete edhe te dashuren, te dale ne rruge dhe te ushqeje trupin duke bere tregti dhe shpirtin duke shkruar vjersha! 


S’mund te harroj qe kur i pagoi dy lengjet e pjeshkes, pati nje vertikje nervi. Ai Dhe une. Ende nuk ishte bere aq mire (ekonomikisht) sa te mund ta fshihte endevarferine e tij; paguante ne emer te krenarise per ato qe kishte shkruar, qe ende s’i kishte bere dot liber. 

Krijuesit le te jene ca krenare, edhe pak mendjelarter, le te shfaqen: ata rrojne e sillen ne emer te atyre gjerave qe jane duke shkruar! 


Prandaj dhe nuk u hyjne ne sy, as qe duan t’ia dine per varferine e tyre. As edhe te kamurit e te tjereve, nuk u ngjall zili: ata vijne ne kete bote per te tjera gjera… 


Nuk e pashe me ate njeri… 


Poet e shfaqen me vone miqte e tij. Ata qe e kishin ndihur ne gjalljen e varfer, ata qe po e ndihmojne ne vdekjen e kamur me nje tufe vjershash qe do t’ia botojne e lexojne hera-heres… 


Vete Iliri, dhe ca poete te tjere te ngjashem me te, (sic ve re Mark Marku) “i shkeputen brutalisht kontaktet me lexuesin standard e te njetrajtesuar prej letersise shabllone te letersise se realizmit socialist dhe prej ideologjise se kohes”. 


Te ikesh nga te gjithe, per shkak te pamjaftu-eshmerise se lirive te tyre, kjo ishte ikja e Ilir Belliut. Ky ishte Ilir Belliu. Ky eshte.


Iku per te na lene te mbetemi edhe ca kohe te pafuqishem per t’iu gjendur njeriut. 

Me lini vetem 
Me lini vetem!

Kam nevoje te qaj! Ne shkembin e vetvetes 

Shi…

shi qe puth me epsh

buzet e Tokesores,

Shi…

shi qe trishteshem kotet

si qen i qelqte.

Me lini vetem!

Per ju te festojme,

Te kendojme te varur

ne trekembeshin e diellit!

Rigjallërimi i prodhimit artizanal në qytetin e Beratit
Qyteti i Beratit, është i njohur si një nga qytetet kryesore të kulturës dhe traditës të Shqipërisë. Duke pasur këtë trashgimi kulturore krijon kushte të favorshme edhe për zhvillimin e turizmit kulturor. Por ajo që ne kërkojmë ta rigjallërojmë sot, është infrastruktura në shërbim të këtij turizmi dhe pikërisht resurset kulturore, ku bëjnë pjesë edhe prodhimet artizanale, të cilat  kanë qënë pjesë substanciale e jetës së përditshme, dhe e mënyrës së jetesës, ka qënë veprimtaria themelore jetësore e shumë brezave në shumë shekuj.  








Gjithmonë është folur, çdo ditë flitet, në çdo bisedë të thjeshtë, në çdo takim të organizuar për turizmin, për traditën në shërbim të tij.  Për turizmin familjar që ka qënë shprehja  më e përdorshme në rrethet e interesuara, dhe herë herë është bërë e besdisshme. Eshtë përdorur rëndom, se Beratit do ti vijë shpëtimi nga turizmi, se do të vijnë turistët në Berat, se ne kemi qytet të vjetër, dhe në hyrje të qytetit të vihet një portë, ku kushdo që  hyn të paguajë, dhe ne do të bëhemi të pasur, se të parët tanë na e kanë  lënë këtë pasuri. Kjo mënyrë të menduari ka qënë totalisht e dështuar, dhe e ka çuar drejt rrënimit qytetin tonë. 

E vërteta është se Berati, është qytet me vlera të garantuara, vlera që po  e çojnë drejt  shpalljes pasuri botërore. Kjo situatë ka sjellë edhe vlerësimin shumë të madh të MTKRS, e cila për herë të parë ka shpalosur strategjinë e saj për zhvillimin e turizmit kulturor, dhe Berati si një qëndër shumë e rëndësishme e këtij turizmi. Por turizmi kulturor kërkon infrastrukturën e tij, dhe një pjesë e kësaj infrastrukture janë  edhe   prodhimet artizanale.   
  








Këto lloj prodhimesh, të realizuara në gur, dru, metal, qëndistari, qeramika etj,   që trashegojmë nga e kaluara kanë nivel shumë të lartë, ndërsa ato që po shohim në tregun e sotëm, në ndërtimet e reja, (pasi dihet se guri, druri, qeramika zënë një vend  shumë të madh)  janë të një niveli   shumë të ulët nga pikpamja e vlerave.  Tradita ka marrë fund,  vlen të  përmëndim një fakt të thjeshtë, dhe pikërisht punimet e gurit. Përditë shikojmë maune të ngarkuara me gur në  autokolonë që shkojnë drejt perëndimit a lindjes, dhe po përditë trotuaret dhe ndërtimet tona i pushton betoni, dhe fasadat i shikon te veshura me pllaka majolike, tavanet i ka pushtuar kartonxhesi etj. Do të pyes dikush çlidhje kanë këto shembuj me artizanatin. Po, lidhja është shumë e madhe, ndërtesat tona të traditës nga mjeshtrat e gurit, drurit dhe të hekurit janë realizuar. Tavanet e mrekullueshëm të drurit,  harqet e gurit, kangjellat me rrafje të hekurta janë ato që duhet të përjashtojnë hap pas hapi  ndërhyrjet brutale gjoja në emër të modernizimit. 

Por si do rigjallërohen konkretisht këto zanate të vjetër dhe të vyer?

Si do të bëhet e mundur që këto profesione të kenë kualifikimin e duhur?

Si do të vihen në shërbim të turizmit?

Pak a shumë artizanët në mënyrë sporadike, kanë filluar ta kuptojnë rëndësinë e vazhdimit të traditës, dhe konkretisht në Berat ka filluar në një fare mënyre të lëvrohen disa nga këto zanate. Por ajo që është kryesoria  janë të paktë ata që duhet tua trashegojnë, dhe pikërisht mjeshtrit e vjetër.

Unë sot dua ti bëj me dije auditorit disa projekte, për rigjallërimin e prodhimit artizanal në qytetin e Beratit. 


I pari tashmë ka marrë rrugë në bashkëpunim me Rajonin e Puljas  Itali, në kuadrin e projektit IMAZHE TIPIKE TE TRADITES ARTIZANALE,   ITERREG  3A  me Unionin e Komunave, Diso, Spongano, Andano. Dhe pikërisht ata do të financojnë për ngritjen e kurseve të përbashkëta të artizanatit dhe konkretisht në gdhëndjen e gurit, drurit, qeramikës, qëndistarisë etj.  Në fillimet e tij është edhe një program tjetër, në bashkëpunim me Univer-sitetin e Leçes Itali pikërisht për ruajtjen e traditës së artizanatit.

Berati ka një shkollë të mesme artistike, e cila funksionon si njëherë e një kohë, ç’dua të them me këtë?  Vazhdon me të njëjtin ritëm si në kohën e diktaturës. Nxënësit vazhdojnë të bëjnë në orën e mësimit lëndën e tekstilit, edhe pse kombinati ka pushuar që prej 15 vjetësh. Ata shkojnë në shkollë për të bërë shkollën dhe jo për të mësuar diçka që t’i shërbejë atyre për jetën dhe rrjedhimisht komunitetit. Pra edhe pse është një shkollë arti, jo të gjithë dalin artistë të mirfilltë, pjesa më e madhe e tyre  përfundojnë të papunë, ose koha ka vërtetuar që largohen nga Shqipëria.




Unë propozoj që në shkollën e mesme artistike të Beratit të vendosen  specialitetet e gurit, drurit, qeramikës,afreskut, rrafjes në hekur, ikonografisë që të marrë kuptim si shkollë dhe të ruhet tradita, dhe rrjedhimisht të rigjallërohet artizanati. Vetëm kur ka një shkollë ka një traditë.

Ngritja e një pazari artizanësh.

Kjo ka qënë një kërkesë e përhershme në qytetin e Beratit. Kruja e ngriti dhe  janë të njohura rezultatet. Ka ardhur koha dhe është mëse e domosdoshme ngritja e një pazari. Idetë për vendin se ku mund të ngrihet janë nga më të ndryshmet. Rëndesi ka që të pranohet si koncept, të gjitha të tjerat janë proçese teknike dhe i zgjidhin specialistët. Një pazar i organizuar mirë do  ti shërbente në mënyrë perfekte zhvillimit të turizmit kulturor dhe drejtëpërdrejt rigjallërimit të artizanatit dhe tregut të punës.

Kastriot  Dervish, Drejtor i muzeumeve kombëtarë Onufri dhe Etnografik
Aforizma nga 


Udi Alen
Pergatiti: Ben Mece
Diferencat me te medha ndermjet kanaleve televizive, sot per sot, jane parashikimet e motit. 

Nuk jam tip atleti. Kam reflekse te keqia. Nje here me shtypi nje makine qe po e shtynin nja dy veta.

Truri im eshte organi i dyte i trupit qe preferoj me shume.

Te masturbohesh, do te thote te besh seks me dike qe do.

Jam kunder raportit seksual para marteses; rezikon te vish von ne cermoni.

Grada ime ne ushtri? Rob, ne rast lufte, natyrisht.

Nje here, tek po beja dashuri me time shoqe, verifikova nje iluzion optik shume te çuditshem; m’u duk per nje moment sikur ajo levizi. 

Kam nje deshire te jashtezakonshme te kthehem edhe nje here ne miter… te kujtdoje. 

Seksi ka qene gjeja me e kenaqshme qe kam bere pa qeshur.

Pa gjashtembedhjete oret e gjumit, qe bej dite per dite, do te me dukej vetja nje invalid.

Kur isha ne shkolle, me perjashtuan nga skuadra e shahut se isha shume i shkurter.

Kur me rrembyen njehere, kur isha i vogel, prindrit e mi dhane menjehere me qira dhomen time.

Kur isha i vogel, prindrit e mi, me donin aq shume, sa njehere me futen ne krevat nje arush te gjalle.

E mbaj me shume kujdes oren time te dores. Ma shiti babai kur ishte semure ne krevat, nja dy ore para se te vdiste.

Kur isha i vogel deshiroja nje qen, po ngaqe ishim familje e varfer, prindrit me blene nje milingone.

Zoti vdiq… Marksi vdiq… edhe une kohet e fundit nuk ndihem mire.

Vetem per nje gje jam pishmend ne jete; qe nuk jam dikush tjeter.

Te keqinjte kane kuptuar diçka ne kete jete qe te miret nuk e kane kuptuar akoma.

Te vdesesh, eshte nje nga te paktat gjera, qe mund ta besh shume mire duke qene shtrire.

Jo vetem Zoti qe nuk egziston, po provoni te gjeni nje hidraulik dite te diele.

Falenderoj Zotin qe nuk me beri femer, se ndryshe do kisha kaluar gjith jeten duke prekur gjokset.

Burri me i lumtur qe njoh ka nje grua dhe nje çakmak; dhe i funksionojne qe te dy.

Lash duhanin. Do rroj nje jave me shume, Ve bast qe ate jave ka per te rene vetem shi!

Nje autostopist, eshte nje vajze e re me minifund qe te del perpara kur ti je ne makine me gruan.

I vogel, isha aq i shemtuar, saqe babai me lidhte nje berxolle ne qafe, se ndryshe qeni nuk afrohej per te luajtur me mua.

I vogel, isha aq leshtor, saqe mamane time e pyesnin gjithmone nese me kishte lindur normalisht, apo me kishte bere me shtiza.

WOODY  ALLEN
Të gjithë ne duhet të gjejmë një zgjidhje...

...pa lënduar të tjerët!
Duart nuk janë për të qëlluar, fjalët nuk janë për të fyer

Ky është mesazhi që çdo njeri do të përcillte, do të transmetonte, duke parë  njëherë brenda vetes për të analizuar pse jemi kaq të dhunshëm ndaj të tjerëve me ose pa të drejtë.


Në kuadrin e fushatës të luftës kundër dhunës dhe të mbrojtjes të të drejtave të njeriut, Kryqi i Kuq, dega Berat, organizoi një sërë veprimtarish që kishin si qëllim sensibilizimin e opinionit pubik për këtë dukuri që po merr përmasa tepër të mëdha sot në Shqipëri. Baza e organizimit të fushatës ishte vullnetarizmi. Të trajnuar në një seminar dyditor vullnetarët e Kryqit të Kuq, dega Berat, e që janë të rinjë e të reja nga shkollat e mesme të qytetit, bënë një punë frytdhënëse për këtë fushatë.


 Ata, të udhëhequr nga koordinatori i projektit “Gratë në dizavantazh”, z. Mystetik Senko, bën të mundur  shtrirjen e kësaj fushate në çdo shkollë të mesme, institucione  e ndërmarrje, duke shpërndarë postera, fletëpalosje e materiale të tjera propagandistike për sensibilizimin e  opinionit publik, dhe të gjithë qytetarëve  të qytetit tonë mbi efektet negative të dhunës, si dhe pasojat e saj në jetën tonë të përditshme. Kjo fushatë e madhe sensibilizimi që zgjati më shumë se dy javë, u finalizua ditën e shtunë në datën 10.12.2005 në një manifestim paqësor në sheshin e qytetit. Në këtë manifestim merrnin pjesë vullnetarë të Kryqit të Kuq, dega Berat, gra dhe vajza që u bashkuan me thirrjen e këtyre vullnetarëve dhe që e ndienin se edhe ato duhej të  thoshin fjalën e tyre nëpërmjet këtij manifestimi. Një ngjarje e rëndësishme ishte dhe ardhja në këtë manifestim e koordinatores spanjolle, përfaqësueses kryesore të Kryqit të Kuq Spanjoll për këtë projekt znj. Beatriz Seisdedos.


Fjongoja lejla që ishte simbol i luftës kundër dhunës në këtë fushatë u përcoll dora-dorës gjatë gjithë shëtitores. Në këtë manifestim u bashkuan edhe shumë qytetarë të tjerë. Nuk mund të lë pa përmendur një gjë, që më la mbresë, teksa po i vendosja fjongon një të moshuari, m’u drejtua me këto fjalë: “Kurrë mos i lini burrat tuaj të ardhshëm t’ju cënojnë, dashuria nuk e njeh dhunën dhe dhuna nuk është kurrë shoqe e dashurisë”.


M’u mbushën sytë me lot dhe e falënderova për fjalët që më tha. Ne ndeshemi çdo ditë me dhunën, në të gjitha format e saj dhe ndihemi  të pambrojtur. Shpesh më lind pyetja: pse nuk vepron ligji atëherë kur duhet?! ... Por... vetëm ligjet nuk mund të ndalojnë dhunën, kurse ne të  gjithë, po!


Dhuna në çdo formë të saj është një problem shoqëror. Në familjet shqiptare meshkujt janë përcaktuar si pjesë kryesore e këtij  problemi..., por ka ardhur  koha që femra shqiptare të ngrejë zërin e të luftojë me forcë për të respektuar dinjitetin, vullnetin, vetëveten. Respekti për gratë e vajzat, barazia dhe drejtësia midis grave dhe burrave, janë themelore sot për t’i dhënë fund dhunës.


Unë besoj se vetëm me dashuri, respekt e mirëkuptim ndaj njëri-tjetrit do të mund të ecim përpara, do të mund të bëhemi pjesë e shoqërisë evropiane, asaj shoqërie që ka në themel të saj dashurinë për njeriun dhe për vlerat njerëzore.

Monika Melëngu

“Lajmëtari”, zëri i  vlerave të qytetit të Beratit

E ndiej veten me faj për një reflektim të vonuar që bëj për të shprehur vlerësimin dhe përshëndetjen time për bordin e gazetës “Lajmëtari” dhe autorët e shkrimeve, të cilët kanë meritë në daljen e të vetmes gazetë në Berat.


E pres me kënaqësi  të hënën gazetën “Lajmëtari” dhe me atë kënaqësi e lexoj jo thjesht për të kaluar kohën, por për t’u  njohur me ato ç’ka shkruhen aty, pasi secili prej nesh e gjen veten dhe jo çdo gjë ne e dimë.


Bordi e drejtuesit e gazetës dhe autorët e shkrimeve kanë punuar dhe po punojnë  për ta bërë gazetën sa më të larmishme duke pasqyruar informacione, probleme  aktuale, vlerat historike të njerëzve tanë, vlerat muzeale  të qytetit tonë të lashtë, traditat kulturore-artistike-sportive, etj. Edhe gazeta, me sa kam dëgjuar, po mbijeton në saj të kontributit me sakrifica të anëtarëve të bordit: Kasëm Mahmutaj, Sali Hoxha, Lumnir Osoja, Arian Soraj, Astrit Qafa, Kastriot Dervishi, Yzedin Hima, duke i përballuar shpenzimet financiare.


Ndër autorët e shkrimeve do të veçoja e përgëzoja z. Yzedin Himën, i cili shkurt e qartë trajton  probleme që  shqetësojnë sot shoqërinë tonë duke treguar edhe rrugëdalje. Më tërheqin shkrimet në prozë të shkrimtarit beratas z. Agim Mehqemeja. Me mjeshtëri ai trajton ngjarje nga jeta qytetare. Përshëndes zotërinjtë Balil Gjini për penën e tij të artë dhe Vasillaq Kumanin për humorin e këndshëm që sjell në gazetë. Nëpërmjet shkrimeve të Kastriot Dervishit, Ajet Nallbanit, Agron Polovinës jam njohur  dhe me disa  vlera të traditave kulturore-artistike të qytetit tonë, që nuk i kam ditur.


Përgëzoj Stavri Bobon,  që ka marrë përsipër të grumbullojë dokumente e fakte dhe  të  propagandojë  artistë, këngëtarë, instrumentistë, që ishin lënë në harresë.


Nuk do të lë pa përmendur z. Bujar Orizaj, i cili ndalet në ato plagë të popullit, që ende nuk janë shëruar, sepse nuk po kurohen mirë. Ai shqetësohet, pasi njeh mirë shqetësimet e qytetarëve tanë. Gjithmonë i ashpër, kurajoz ndalet e kritikon konceptet konservatore, qëndrimet burokratike, korrupsionin, etj.


Vlerësoj shkrimet e Fiqiri Tartarit. Ato janë reale, të këndshme dhe të kapshme nga lexuesi.


Fatmir Berati, ky beratas si njohës i mirë i familjeve të nderuara beratase, i trajton në gazetë jo thjesht për pasuri, por për kontribut në zhvillimin e jetës qytetare beratase.

Faqja sportive që mbyll gazetën, më ngjan sikur  kam në dorë një gazetë të vogël sporti, por me vlera të mëdha. Zoti Vlash Pambuku si njohës i historisë të sporteve të qytetit të tij dhe më gjerë, i prirë nga krijimtaria nëpërmjet: kronikave, portreteve, reportazheve, karikaturave dhe shfrytëzimit të fotove “sporti në vite” të arkivit sportiv, propagandon historinë e sportit tonë, traditat e vlerat që përbëjnë burim frymëzimi për brezat.


Pa dyshim, në gazetën “Lajmëtari” shkruajnë edhe autorë të tjerë,  madje, disa prej tyre janë të njohur në median e shkruar në shkallë vendi. Dhe këta i përshëndes.


Pa dashur të  zbeh vlerat e gazetës për të cilat shkrova më sipër, është e kohës që në gazetë të kemi më shumë shkrime që të fshikullojnë të metat dhe dobësitë e jo duke i rënë problemit rrotull e rrotull, por duke hyrë në temë shkurt e qartë dhe të heqin dorë nga shkrimet  pa shembuj, nga teorizimet apo nga dhënia e direktivave që nganjëherë na kujtojnë ato të sekretarëve të partisë.


Në prag të festave do t’i uroj anëtarëve të bordit të gazetës, drejtuesve të botimit dhe autorëve të shkrimeve “Gëzuar Vitin e Ri 2006!”

Me respekt Pandeli Gjika

Edhe autoritetet fetare gabuan në pjesëmarrjen në ditën e 29 Nëntorit

Në varrezat e dëshmorëve u bënë homazhe nga veteranët e luftës dhe nga komunistët në ditën e 29 nëntorit. Kjo ditë që ju kujton shqiptarëve vendosjen  e diktaturës, të ngjall neveri. Lufta e quajtur  çlirimtare jo vetëm nuk qe e tillë, por vrau shqiptarët nacionalistë që nuk u pajtuan  me vendosjen e komunizmit. Në këto homazhe u befasova  kur pashë përfaqësuesit e fesë. Me gjithë respektin që kam për ta, si njerëz të shenjtë që predikojnë  vetëm paqe, u ndjeva ngushtë, që këta përfaqësues të nderuar të vendosnin kurora bashkë me veteranët,  në varrezat e deshmorëve.


Shtrova pyetjen: Përse një veprim i tillë? Pse të mos zgjidhej festa e Pavarësisë që i solli vendit vërtet lirinë? Vallë a nuk janë të informuar mbi ç’ka ka ndodhur gjatë viteve të diktaturës komuniste? Që të mendosh se një veprim i tillë është bërë për tolerancë, apo pajtim mes shqiptarëve, i rëndon akoma më shumë këta njerëz të kulteve fetare. Dhe përfaqësuesi i fesë katolike Papa Vojtila, që sot nuk jeton, nuk do të toleronte  kurrë krimet e kryera në diktaturat komuniste. A janë këta personalitete të informuar mbi historinë? A e dinë vërtet se ç’përfaqëson 29 Nëntori? Mbas kësaj date të turpshme filluan gjyqet shfarrosëse, filluan vrasjet ndërmjet shqiptarëve, filloi  grabitja e pronës, filloi dhe mbyllja e të gjitha kishave dhe xhamive, u bë sekuestrimi i pronave të tyre. Nuk vonoi shumë kur diktatori Enver Hoxha dhe klika e tij kriminale pushkatoi  pa gjyq qindra priftërinj katolikë, hoxhallarë dhe klerikë ortodoksë. Me parrullën  e famshme u ngritën të rinjtë dhe me kazma shkatërruan  të gjitha  kishat dhe xhamitë. A e dinë këta njerëz të fesë se shqiptarët nuk guxuan për 50 vjet të festonin festat fetare, se burgoseshin apo vriteshin pa gjyq? Pushkatimi i dhjetëra klerikëve në qytetin e Shkodrës është dëshmia më e gjallë se çka bërë regjimi komunist kundër fesë. Sot pas 15 viteve të fitores së lirisë, por dhe të besimit fetar, duhet të jemi të ndërgjegjshëm mbi të vërtetat historike. Përfaqësuesit e fesë, të cilët predikojnë paqe,  duhet të kthejnë sytë nga e kaluara. Nuk mjaftojnë ceremonitë fetare. Me këtë akt në qytetin  e Beratit ata jo vetëm fyen historinë, por fyen  dhe shumë shqiptarë, të cilët u sakrifikuan që besimi fetar  të ishte i lirë në Shqipëri. Duke u ndodhur në  krah të komunistëve dhe veteranëve dhe duke harruar atë datë aq të rëndësishme si 28 Nëntori, ato njollosën kultet, njollosën përfundimisht predikimin për paqe e bashkim, sepse njerëzit që kanë bërë krime nuk kanë kërkuar as faljen më të vogël  ndaj viktimave. Gjatë tetë viteve të qeverisjes socialiste janë nëpërkëmbur të drejtat mbi kthimin e pronave komuniteteve fetare. Por le të thërrasim fort ndërgjegjes qytetare. Le të gjykojmë dhe ta studiojmë historinë dhe do të gjejmë të vërtetën që ata predikojnë çdo ditë, do të gjejmë se cila është data e çlirimit, se cilët janë veteranët e luftës. U bëj thirrje për të mos gabuar, se vetë kështu do të jenë të ndërruar në kultet e tyre fetare.

Polikseni Zoto

Tajar Rehovica, dëshmori më 

i ri i viteve të luftës

Në hapësirën gjeografike Rehovica ka përkrah Prishtinën, Grepckën, Slatinjën, Nishicën e Rogun. Marrëdhëniet e Rehovicarëve kanë qenë historikisht mjaft të mira jo vetëm me ato të komunës së Çepanit por edhe më tej si Vërhezha, Vëndresha, Sevrani, Leshnja, Malindi, Veleshnja, Potoni e mjaft të tjerë.


Banorët e këtushëm dallohen për mikriptje, urtësi e bujari, veti këto që i trashëgojnë  brez pas brezi e që përcjellin kudo mesazhe të burrërisë përmes dekadave në luftrat për liri dhe pavarësi që nga ato për ngritjen e flamurit kombëtar në Vlorë nga plaku patriot Ismail Qemali, përfshi këtu ngjarjet e vlorës 1920, lëvizjen e qershorit 1924, lëvizjen e Fierit 1935 e deri në epopenë e lavdishme të LANC-it.


Edhe në miqësi të familjarëve, gjinore e deri tek ato fshatçe vetitë e virtytet e cilësuara më lart të Rehovicarëve shërbenin për ura të etikës krahinore për të cilat thurrnin këngë, hapnin kuvende e bënin histori. Kështu që Rehovica në sofrën e vet evidenton mjaft familje të dëgjuara si Hidershau, Zaimaj, Rehovica dhe Bregu, që jo më pak se fshatra të tjerë të Skraparit vlerësuan pozitivisht Luftën Antifashiste duke u shndërruar në baza të sigurta të saj.


Objekti i këtij shkrimi është familja Hidershau ose si e thërrasin “Rehovica”. Si në tërë krahinën edhe këtu ndeshesh  me burra të mençëm e të moçëm, që kanë histori që e duan atë dhe e vlerësojnë.


Trimëria skraparase edhe këtu në Rehovicë është prezente që nga kohët e hershme të perandorisë osmane e deri në ditët e sotme. Gjithsaherët ajo është pjesë e historisë dhe bashkëudhëtare e Rehovicarëve, e bijve dhe e bijave të këtij fshati, si Hysen, Hasan, Kalo e Zalo Hidershau “Rehovica”, Qani e Nuri Zaimaj e sa të tjerë që shtëpinë e tyre e vunë në dizpozicion të LANÇ-it duke  i shërbyer kështu çështjes kombëtare, çlirimit social ose shoqëror nga bisha nazifashiste në vitet 1940-1944.


Pra, në një mënyrë ata jo vetëm që ecën në histori por edhe e përsërisin atë si dikur në vitet e luftës 1908-1912 ku çeta e Çerçiz Topullit me trimat  e saj bazën e vërtetë në këtë krahinë e kishin te kasollet e Carcanëve, stanet e familjes Hidershau ose Rehovica.


Në një familje me tradita të shkëlqyera atdhetare lindi në fshatin Rehovicë dëshmori Tajar Zalo Hidershau. Ishte më i madhi i fëmijëve. as Tajarit radhën e kishte  Ramadani, Petrefi, Hyqmeti, Tomori, Hajriu e kështu me radhë. Shkollën fillore e kreu në Vërzhezhë.


Shquhej për zgjuarësi natyrale e për paraqitje fizike, dashamirës me këdo. Në shkollën fillore u cilësua nxënës i shkëlqyer në mësime. Babai i tij Zalo Hidershau nuk mjaftoi me kaq, por e çoi në shkollën normale të Elbasanit ku edhe këtu Tajari la gjurmë të tella e mbresa të veçanta jo vetëm në mjedisin e të rinjve normalistë, por edhe në stafin mësimor pedagogjik të normales.


E përfundoi suksesshëm. Në vitet 1938-1942 ushtroi profesionin e nderuar të mësuesit në disa shkolla të Skraparit, si Melovë, Qafë, Malindë e Çepan.


Tajari përveç punës që kryente në shkollat e mësipërme, punonte edhe për afrimin e të rinjve patriotë arsimdashës si Sulejman  Qafa, Isuf dhe Ramadan Dhoresi, Adil Prishta, Hysen Rogu, Hamit Zaberzani e mjaft të tjerë nga komuna e Cepanit drejt një qëllimi të përbashkët, atë të përqafimit të idealeve të LANC-it.


Në vitin 1943 Tajari u sëmur rëndë nga tuberkulozi, i cili ndikoi  keq në shëndetin e tij. Me fillimin e LANC-it megjithëse i dobët fizikisht u lidh me të dhe punoi mjaft jo vetëm për prapagandimin e ideve, por edhe me pjesëmarrjen aktive të tij në fshatin e vet të Rehovicës së bashku me bashkëfshatarët në aksione luftarake kundër armikut pushtues. Mjaft nga bashkëfshatarët e tij kërkuan me forcë te Tajari që të vihej në krye të  proceseve revolucionare, pasi kështu do t’i shërbehej gjithnjë e më mirë çështjes kombëtare, e cila u vlerësua nga ky intelektual i kohës dhe Rehovica shumë shpejt u lidh me frontin nacional-çlirimtar dhe u bë kështu pjesë e tij.


Kontakti me Kahreman Yllin, me të cilin ka qenë  bashkëstudent në normalen e Elbasanit, Iljaz Sevranin, Ramiz Aranitasin, Ajet Xhindolen, Zylyftar Veleshnjen, Njazi Cepanin, Nikollaq Sallabandën dhe Nure Dobrushën që pa dyshim ndikuan pozitivisht për të ardhmen e këtij të riu pro luftës nacional-çlirimtare së bashku me vëllezërit e vet Ramadanin dhe Petrefin si dhe me shokët Qani dhe Seit  Hidërshau, Nuri Zaimi dhe Enver Bregu që morën përsipër detyra mjaft të rëndësishme në interes të LANC jo vetëm në Rehovicë, por edhe në Cepan edhe më gjerë.


Në fillim të janarit 1944 u formua në një nga fshatrat e Skraparit grupi i tretë i qarkut të Beratit, formacion partizan, ku Tajari  u zgjodh anëtar  i shtabit të grupit dhe përgjegjës të agjitacionit dhe propagandës dhe ndërkohë u mori përsipër edhe detyrën e anëtarit të këshillit nacional-çlirimtar të komunës së Cepanit. Sëmundja po rëndohej, por Tajar Rehovica nuk mposhtej.


E këshilluan që të vizitohej te mjekët e Beratit dhe kështu veproi, por nuk arriti ta kryente vizitën të plotë, pasi ai survejohej nga forcat armike që vepronin  në zonën  Berat-Skrapar.


Tashmë për veprimtarinë patriotike revolucionare pro LANC-it, për mendimin intelektual e mjedisin ku ai e shihte veten, për kontaktin popullor e popullaritetin që merrte nga dita në ditë ishte vënë në listën e të dyshimtëve prej armikut për të cilin ai paraqiste rrezikshmëri serioze.


Rasti u gjet. Ishte maj i vitit 1944 kur Tajari mjekohej në një nga mjediset e spitalit të Beratit. U spiunua  dhe u kap nga banda armike pranë këtij spitali dhe u dërgua në afërsi të Urës Vajgurore ku banditët kishin qendrën e torturave.


Kur bandidët u bindën që përpara tyre kishin një njeri të paepur, e pushkatuan.


Ai ra në fushën e nderit në maj të vitit 1944, ashtu siç ranë edhe shumë të tjerë. Me këtë akt Tajar Rehovica u përjetësua dëshmor i atdheut.


Me vendim nr. 48, dt. 19.03.2205, komisioni qendror i statusit “Dëshmor i Atdheut” i njeh Tajar Zalo Rehovicës statusin “Dëshmor i Atdheut” dhe familjes së tij i jep simbolin “Familja e Dëshmorit të Atdheut”.


Jeta dhe vepra e tij përcjellin mesazhe te të rinjtë  e sotëm skraparas dhe të Shqipërisë për trimëri, guxim dhe vendosmëri në hapësirën e atdhetarisë dhe të patriotizmit  shqiptar, mesazhe për të cilat kemi nevojë të gjithë.

Gafur Hoxha

Sfidat e një enciklopedie

U promovua në Kuçovë “Enciklopedia” e këtij qyteti e  autorit Shkëlqim Ago

Në të gjitha kohërat shkrimi e botimi i një enciklopedie ka qenë e mbetet një sfidë e vërtetë dhe e shumanshme. Për pasurinë e informacionit që japin. Për vizionin e së ardhmes. Për karakterin praktik të tyre. Për atë sakrificë individuale apo edhe kolektive që kërkohet për shkrimin e një enciklopedie.


Veç duke lexuar e duke ndjekur mendimet, emocionet  e pjesëmarrësve të promovimit të  librit “ENCIKLOPEDIA E   KUÇOVËS”  të autorit Shkël-qim Servet Ago nxjerr shumë shpejt mendimin se ky libër është një sfidë e bukur e fituar nga ky autor, por edhe nga ai grup tjetër që mundësoi botimin e librit. Në këtë grup do të dallonin botuesin e saj të apasionuar dhe me aq përvojë në këtë fushë Mehmet Gëzhilli.

Nëse do ta vlerë-sonim në këndin e sfidave që përshkrojnë shkrimin e botimin e librit mund t’i përmbledhim në disa të tilla.


SFIDA E PARË e Enciklopedisë së Kuçovës është materiali tepër i plotë e i larmishëm që të jep kjo enciklopedi. Përballë një historie tepër të re të këtij qyteti. (Në libër mësojmë se Kuçova në fillim të shekullit XX ka patur vetëm 26 shtëpi.) E ke të vështirë që në 400 faqet e këtij libri të ndjesh e të prekësh një galeri të tërë me personazhe të njohur e të panjohur për ne, po jo për Kuçovën. Personalitete të tërë të artit, kulturës, shkencës, politikës, sportit të ngjallin emocion, të japin informacion të gjërë për këtë qytet që është quajtur ndryshe “qytet i pilotëve”, “qytet i naftë-tarëve”, “qytet i luleve”, etj. Me shumë vetmohim autori i këtij libri i ka ndjekur personazhet e tij jo vetëm në Kuçovë, por edhe në qytete të tjera të Shqipërisë, në Greqi, në Itali, në SHBA, Çeki, Kinë, etj. E nuk mund të grumbullosh të dhëna të tilla data, vende, fotografi të këtyre njerëzve pa një përkushtim gati të pabesueshëm, pa një dashuri plot sakrificë për qytetin e lindjes, pa një dashamirësi të admirueshme të një djali që ka në duar e në trup ende aromën e naftës, në sektorin e së cilës ka punuar me vite e vite me radhë.

SFIDA E DYTË, një nga risitë e veprës, mund të quhet përzgjedhja e personazheve të Enciklo-pedisë.  Unë mendoj se autori nuk ka gabuar aspak që në faqet e këtij libri të vërë edhe përsonazhe publikë në shkallë vendi që kanë kontribuar në jetën ekonomike kulturore e shpirtërore të këtij qyteti. Kështu gjen në të dëshmorë, naftëtarë, mësues, ushtarakë, artistë me famë ndërkombëtare si Kadri Roshi, Gaqo Çako, Pëllumb e Xhuljeta Kulla, Agim Shuka, gazetari e dramaturgu Bashkim Hoxha, Gaqo Tërpini, Agim Krajka, Aleksandër Filipi... që kanë punuar këtu. Vetë autori shkruan për këtë në parathënien e librit duke cituar filozofin Montagn: “Unë kam bërë një tufë me lulet e të tjerëve dhe vura timen veçse fillin për t’i lidhur”. Dhe në drejtimin e këtij “dirigjenti” të apasionuar vihet një orkestër e vërtetë bashkëpunëtorësh, intelektualësh, fotografësh deri te pronarët gati anonimë të Kuçovës që e kanë ndihmuar atë në këtë punë fisnike.

SFIDA E TRETË, është një,  ajo histori e datuar, e saktë e Kuçovës, e njerëzve të saj pa paragjykime krahinore, politike, raciale. E parë me optikën e sotme kur mjaft muzeve iu ka humbur vula e as nuk kanë ndër mend të hapen, kjo Enciklopedi është një Muze i vërtetë Arsimi, Historie, Etnografie, Sporti për këtë qytet në pamje anonim e i vogël, po me aq vitalitet në vitët e fundit të shekullit XX. Ky material i gjërë e dëbon dukshëm memecërinë e stendave e shurdhërinë e tyre për këtë qytet.
SFIDA E KATËRT, është materiali figurativ që shoqëron atë që nga faqja e parë deri te e fundit. Autori jo vetëm që është korrekt me foton individuale të secilit personazh që paraqet, por në fund të librit na befason me një album fotografik me foto të rralla të marrë nga shtete e kontinente të largëta si nga Polonia, Greqia, Italia, SHBA, Kina, Ukraina, etj. që kanë lidhje me qytetin e tij. 

E së fundi do të shkruajmë diçka edhe për punën e tij nga një kënd tjetër. Atë punë që në ndonjë rast tjetër do ta bënin stafe të tërë rrogëtarësh, “intelektualësh” me dieta të majme, me makina, me një kohë të pambarimtë e, së fundi, edhe me shpërblimet e rastit, në këtë rast ai e ka bërë i vetëm, i vetëm. Me këtë libër ai paraqet një model interesant që duhet ndjekur edhe nga qytete që  kanë një lashtësi moshe me dhjetëra e dhjetëra herë më të madhe se Kuçova, si Berati, Gjirokastra, Shkodra, etj. që jo vetëm nuk e kanë një botim të tillë, por as nuk e kanë vënë ujët në zjarr për ta bërë. Kjo punë kaq vetmohuese e këtij autori vlerësohet edhe nga kryeredaktori i librit Prof. Dr. Ilinden Spasse , i cili shkruan: “...ky sukses buron nga ajo dashuri e jashtëzakonshme për të afërmit, për miqtë, shokët, për bashkëqytetarët e tij, për gurët e drurët e vendlindjes së tij.”

Botime të tilla për shumë arsye që në momentin e parë të publikimit e të përballjes me lexuesin e gjërë ndeshen me një subjetivizëm të spikatur që buron nganjëherë edhe nga një lloj dashakeqësie a xhelozie. Nëse mund të ketë të tilla, ato mund të rindreqen në një ribotim të mundshëm. Me këtë rast me shumë mirënjohje duhet ta përgëzojmë për punën e bërë, duhet ta nxisim për punë të tjera më të mira e, natyrisht, duhet ta ndjekim shembullin e tij.

Namik Selmani  

Athinaja

E quanin Athina, po askush nuk e njihte me këtë emër. Të gjithë e thërrisnin me emrin e shkurtuar, që kishte vetëm katër shkronja, i ndjekur nga një mbiemër tepër i gjatë me nëntë shkronja.

Banonte në një shtëpi aty pranë Xhamisë së Plumbit.

Ishte bërë e njohur në qytet për sjelljen e saj ndaj të shoqit, të cilit sot nuk ia mbajnë mend emrin, se, sa ishte gjallë, u njoh vetëm si burri i Athinasë. 

Ai ishte një pijanec i regjur. Të gjitha lekët që zinte me zanatin e tij, i linte në pijetore. Edhe kur ngelte xhepgrisur, kërkonte nëpër xhepat e së shoqes, sigurisht fshehur saj, dhe kur i gjente ato të uruara para, e mbante sërish frymën te gota e rakisë. Athinaja, sa e diktonte, e priste me derë mbyllur deri sa të kthehej në shtëpi.

- Erdhe, mos e prufsh kokën,- i drejtohej Athinaja nga brenda  derës.

- Hape, se ngriva së ftohti, në ke Perëndi!

- Mos ma zërë Perëndinë me gojë. Fut paratë nën derë. Ndryshe aty ke përë ngordhur.

Kaq herë e kishte lënë jashtë të shoqin, jo vetëm gjatë verës, por edhe në ngricat e janarit. E bënte këtë që i shoqi ta largonte atë të mallkuarën raki. Po ai as që dëgjonte. Por edhe Athinaja nuk hiqte dorë nga ndëshkimi i saj.

Kështu Athinaja u bë e dëgjuar në qytet. 

Në moshë të thyer ajo kalonte çdo ditë para dyqaneve të zanatçinjve, të cilët ia dinin hallin dhe i jepnin ndonjë ndihmë. Ata, për muhabet, ndonjëherë kur ishin të ngeshën, edhe e ngacmonin:

- Ti Athina, me bukurinë që ke patur, se dukesh që ke qenë e bukur, me atë shtat që ma ke ende si selvitë e Xhamisë së Plumbit, me ato vetulla që ende m’i ke si shushunja Konezbalte, me ato buzë që duhet të kenë qenë të kuqe si qershitë e Zhitomit, do ta kesh futur në merak tët shoq. Dhe ai i ziu, nga që nuk ta dilte dot, filloi nga marazi të pinte raki. S’gjeti rrugë tjetër.

- Nuk qëndron këtu shkaku. Për e bukur e bukur kam qenë,- përgjigjej Athinaja.- Të gjithë me lakmi më shikonin, por askujt nuk ia mbante të më hidhte një fjalë. Ma kishin frikën. Se e dinin ç’i priste… Kur kam zbritur nuse, ka mbetur pa mend i gjithë qyteti. Dhe burrëziu, sa më pa, i mbetën sytë tek unë. Fillimisht duheshim. Ai ishte një djalë i rregullt. Djalë shtëpie. Më gëzohej. Po kjo dashuri, jo si këto dashuritë e sotme, po si dashuria që dinim të bënim ne në kohën tonë, s’e pati jetën të gjatë. Unë nuk e bëra dot me fëmijë. Kurse ai donte fëmijë. Por meqë më kishte grua me kurorë, nuk më linte dot. Këtu nisi e keqja e tij dhe e keqja ime. Ai nisi të pinte. Po edhe shtëpinë e shikonte. Kjo zgjati sa kohë i punonte dora dhe këmba. Më pas u bë ai që ju e njihni. Dhe unë për të mbajtur frymën gjallë dal sot në këtë moshë për të lypur. 

- Nuk të besoj,- hidhej që nga dera e dyqanit të tij, një djalë i ri që merrej me rregullimin e armëve të gjahut.- Ti duhet të kesh qenë e keqe si pipirickat e Moravës, aq djegëse, sa s’ta dilte dot ai ditëzi burrë. Jo më kot ta kanë ngritur këngën:

“Athinaja

Grykëmurtaja…”

- Lëre atë grykë ti dhe atë këngë që vetëm nga goja jote e dëgjoj. Po si të bëja? Pa më thuaj? A durohej një burrë që s’të vjen një natë esull që të qaj hallet me gruan? Jo me dy grykat e çifteve që më rregullon ti, por me grykën e murtajës duhej trembur. Se nga armët ai i ka patur shumë frikë. Në kohën luftës nuk ia mbante të dilte nga shtëpia. Mua më dërgonte t’i blija rakinë e uruar që ma kërkonte me këmbëngulje.

- E po ja që edhe ti paske faj,- i hidhej djali.- Në vend që t’ia prisje rakinë, ti ia paske shtuar atë më shumë. Më kot sot e ndëshkon. 

- Më vinte keq atëherë. Doja t’i ngrohej pak zemra, se mos i pushonte nga frika. 

Athinaja ua kuptonte shakanë, pandaj edhe u vinte pas avazit.

Një mëngjes kaloi para zanatçinjve me lot në sy. 

- Ç’të ka gjetur, moj Athina?- e pyetën ata disi të çuditur. 

- Më vjen keq për atë djalin që rregullonte çiftet. Sot mora vesh që qenka vrarë para disa ditësh nga një murtajë në ato lojërat që bën qeveria me ushtarë. Dhe ju s’më thatë një fjalë. Ishte djalë i mirë. Sikur e ndolli atë të uruar vdekje me atë këngë që më kishte ngritur. Ta kisha ditur nuk do ta lija të shkonte në atë lojë.

Dhe thonë se Athinaja, ngaqë ia mbylte derën  të shoqin dhe e linte jashtë gjithë natën, paska gjenë shpirtkazmë. Po ja që s’qenka e vërtetë. Në një zemër të vuajtur paske vend për të mbirë edhe një tufë me borzilok, nga ai borzilok erëshumë që në qytet e kishin për zakon ta mbanin të rinjtë, por edhe të moshuarit, në vesh ose në xhepin e vogël të xhaketës.

Kjo ishte Athinaja. Ata që e kanë njohur, kështu e mbajnë mend.

Agim M ehqemeja

Krushqia 
Krushqia i ngjan nganjëherë një kungulli, më thoshte një plak i mençur beratas një ditë. Ti e mbjell farën në një gropë që quhet me gjuhën e bujkut edhe oxhak dhe, hop, hop ia merr frutin mbi dhjetë metra larg. Kur ia merr frytin, as të shkon mendja të shohësh vendin e rrënjës diku mes gjethesh.

E m’u kujtua kjo urtësi popullore tek nisa një bisedë me një plak nga Labëria për një krushqi labe të bërë kushedi sa vjet më parë aq sa është futur në sinorët e rrëfenjës. Nga Kallarati ishte. Sejdua e thoshte me mburrje se ishte nga palca e Labërisë, megjithëse kështu thonë të gjithë lebërit që takon diku në rrugët e Shqipërisë.

Biseda shkoi te mëkatet ose, si i thonë popullorçe, te gjynahu i vjedhjes që lebërit herë e quajnë kështu e herë e quajnë një lloj trimërie, një lloj mjeti jetese, një shenjë mençurie. Pse të mos e themi edhe një lloj kanuni të Jugut që e pranonin ne heshtje edhe ata që e bënin edhe viktimat. Ç’të bënim, thoshte Sejdo Labi. Edhe ata që s’e donin vjedhjen, thoshin se një djalë që s’vjedh një dash, një qengj, nuk është i zoti të mbajë grua e fëmijë. E na ishte një djalë i bukur dhe trim që quhej Lilo Kallarati. Na i pat hedhur sytë Nazikes nga Bolena. Me të parë e me të bërë. Një ditë në oxhakun e shtëpisë së Nazikes na vjen mblesi. E quanin Zeqir e Lilua e kishte të afërm në fisin e tij. I fortë në mençuri Zequa e po kaq i fortë edhe në raki mes burrave të sofrës me të njohur a të panjohur qofshin. Nuk numëroheshin vatrat e reja që kishte hapur Zeqiri e të gjithë, kur e takonin në rrugë, e kthenin për një kafe në konakët e tyre.

- Nder familjes e konakut  tënd, o Rexhep Bolena,- e nisi bisedën Zeqiri.-Kam ardhur të kërkoj vajzën për Lilo Kallaratin, djalin e Isufit. Thonë se krushqia e re i ngjan një buke të grunjtë që do pak kohë që të vihet në sofër. Mos ma jep fjalën që sot! Me të parë e me të pyetur do të më japësh përgjigje, po mos harro se krushqia ngjan pa bëhet. Ngriti dolli me të zotin e shtëpisë. Në mengjes hëngri edhe petullat sipas zakonit që i takonin një miku të ri e ..u nis ku e priste Lilo trimi.

Pas ca ditësh vjen haberi: 

- Nuk e jap Naziken për Lilon.

As sebep e as fjalë.

Mbase s’ia mbushte syrin për trim e për punëtor Rexhep Bolenës djali  i Kallaratit. Po nuk i mbushej mendja vetë Zeqirit e Lilos. Jo hundë lartë, po e kuptonin se krushqia nuk kishte arsye të mos mbaronte. Edhe një herë mblesi ia piu kafenë në konak Rexhepit. E pse do thoni ju?

- Ti do të vish në shtëpinë time që të provosh edhe trimërinë e dhëndërit. Prapë fjalë për nuse mos më jep, po fjalën për mik ma jep që tani. Besoj pa flas,- i tha Zeqiri.  

Ia mori fjalën për të shkuar në shtëpi.

Që atë ditë i tha gruas për mikun e rrallë që do të prisnin të shtunën. Në një nga netët e mbetura deri të shtunën Lilua bëri atë që nuk e kishte bërë asnjëherë në jetën e tij të re kur mustaqet sapo i kishin dalë. Shkoi në stanin e Rexhepit. Kaloi qentë dhe barinjtë që i ruanin. Mori cjapin më të mirë. Më të madhin e tufës dhe ..të shtunën në mëngjes pa shkelur ende krushku që s’ishte bërë krushk për ta, nisi ta therte në oborrin e shtëpisë së Zeqirit. Një njeri i ditur nga Labëria i kishte thënë një ditë Zeqir mblesit se edhe shqiptarët e lashtë i merrnin nuset larg, shumë larg, në krajli ku duheshin gjunjë, guxim, trimëri, mençuri. Edhe lebërit merrnin bagëti larg, shumë larg se çdo tufë e fshatit të tyre ishte si e shtëpisë.
Nejse…..

E rëndë darka e asaj nate në shtëpinë e Zeqirit. Kur cjapi po vinte copa-copa në tavat e mbushura, dollia kishte pak që kishte filluar. Burrat e sofrës kishin nisur këngën.  Herë ia merrte njëri e herë tjetri. Të gjithë të tjerët bënin iso si valët e Jonit që kishin aty pranë. E, kur darka po mbushej me këngë e mishi kishte mbushur tavat, i zoti i shtëpisë e “ustai i nuseve”, si i thonin ndryshe Zeqirit, i thotë mikut të nderuar, Rexhepit:

- Buka e kësaj shtëpie t’u bëftë hallall! Rakia e kësaj vjeshte ujë i bekuar u bëftë që  të shtojë urimet e dollitë edhe në shtëpinë tënde. Po tani do të të pyes se a e njeh mishin që të kemi shtruar në sofër? A e kupton se nga ka ardhur?

U mendua mirë. E njihte mishin e tufës së tij nga kullota. E kishte marrë vesh se i mungonte cjapi, po nuk i shkonte kurrë në mend se do t’ia shtronin diku në sofrën e mikut.

- Besa-besë, mor burra, po më duket si mishi i cjapit tim..

- Të bëftë mirë cjapi yt në shtëpinë time, more Rexhep! Dhe tani do të pimë një dolli për Lilo Kallaratin që kaloi dhjetë qen stani dhe rojet  e stanit për të ta marrë e për ta shtruar në këtë sofër...

Rexhepi nuk foli.

Të nesërmen i zoti i shtëpisë, tek e përcillte, i vuri në hejbe dy shpatullat e cjapit që të hanin edhe fëmijët. Edhe Nazikja që priste fjalën e babait.

... Pas disa ditësh lajmi i gëzuar lumturoi dy shtëpi në Kallarat e Bolenë, po dhe shtëpitë e tjera të  nahijes. Lilua do të martohej me Naziken nga Bolena.

Eh,sa deshë e cjepë u therën në dasmën e tyre! Sa këngë të vjetra e të reja u kënduan! 

Në dolli e sipër një këngëtar popullor e bëri aty për aty këngën më të re:

Lilo trimi, Lilo labi,

vjen i imët pak nga shtati,

po dhe ujkun mund në tufë

sy i tij zjarr me prush.

Moj Nazike, nikoqire,

erë deti, erë lule

të uron gjthë Kallarati,

t’u bëftë jeta hoje mjalti!

Namik Selmani

Sportistë të një familje

Kanë kaluar 82 vjet që nga viti 1923 kur në Berat formohet shoqëria sportive “Tomori”, e cila ngriti ekipet e para në disa lloje sporti. Gjatë kësaj  periudhe në ekipet sportive “Tomori” janë aktivizuar  shumë sportistë, trajnerë, gjyqtarë. Në këto ekipe ka patur edhe pjesëmarrës të një familje si motra, vëllezër, bashkëshortë, prind e fëmijë të tjerë, disa prej tyre kanë patur edhe arritje të mira në ato ekipe ku janë aktivizuar.
Petraqi dhe djemtë 

Stefani dhe Aleko

Petraqi, pionieri 

i alpinizmit shqiptar

Ka marrë pjesë në veprimtaritë lokale e kombëtare të alpinizmit në moshën 14-vjeçare.


Nismëtar i ngritjes së ekipit të alpinizmit  në Berat.


Nismëtar i grupit për organizmin e veprimtarive masive.


Ka meritë në formimin e plejadës së Artë të alpinizmit në Berat me dy mjeshtra të merituar, 8 mjeshtra sporti, 4 kandidatë mjeshtër dhe 26 të kategorisë së parë.


Pjesëmarrës dhe komandant i ngjitjeve dhe ekspeditave alpinistike kombëtare dhe ndërkombëtare.


Stefani: Mjeshtër Sporti. Alpinist i dalluar i ekipit “Tomori”. Disa herë komandant i suksesshëm i ekspeditave alpinistike kombëtare.


Trajner i të rinjve.


Aleko: Alpinist pjesëmarrës në disa ekspedita kombëtare e lokale alpinistike dimërore dhe verore.

Alime e Niko  Fani

Alimeja


Pjesëtare e ekipit kampion dhe nënkampion të “Tomorit” për të reja. Pjesëtare në ekipin e të rriturve që ka shënuar rezultate të larta në ushtrimet  preçizion 1x60 dhe standart 3x40.
Niko

Mjeshtër sporti. Qitësi më i mirë i “Tomorit” dhe ndër më të mirët e vendit. Pjesëtar i ekipit kombëtar. Kampion e rekordmen në ushtrimet preçizion 1x60 dhe në ushtrimin standart 3x40.

Motrat Luljeta e Rajmonda Harka

Luljeta. Mjeshtre sporti. Nderuar me titullin nga Bashkia Berat “Nderi i sportit”.

Pjesëtare e ekipit të qitjes “Tomori” dhe e ekipit kombëtar. Dalluar në veprimtaritë kombëtare e ndërkombëtare.


Rajmonda. Pjesëtare e ekipit kampion të reja të “Tomorit”. Nënkampione e Ballkanit në ushtrimet e pistoletës. Pjesëtare e ekipit kombëtar (të reja. Jeton në  Gjermani.

Motrat Margalina  e Natasha Doga

Margalina

Pjesëtare e ekipit n/kampion të volejbollit (1974).


Fitues e medaljeve të bronzit në Spartakiadën e 3-të kombëtare.


Pjesëtare e ekipit fitues të spartakiadës kombëtare të tekstileve.

Natasha

Volejbolliste e talentuar e ekipit kampion të reja dhe më vonë e ekipit të të rriturve.


Natasha ka qenë pika më e fortë e ekipit të të rriturve pas vitit 1978.


Pjesëtare e ekipit kombëtar për të reja.

Nga fronti i Luftës Italo-greke (Kujtime)
Fusha e bukur Sajmolë

Dimri i vitit 1941 kishte qenë shumë i ashpër. Pleqtë tregonin se nuk kishin përjetuar  një dimër të tillë. Rrugët ishin bërë të akullta. Në pemët, në shpellat, në krojet e fshatit vareshin currila akulli. Pranvera erdhi e vonuar dhe mbartte akoma gjurmët  e atij dimri.


Fronti i Luftës Italo-greke tashmë ishte vendosur nga malet  binjake Trebeshinë e Shëndelli në drejtim të Jugut. Por malet e Shqipërisë së Jugut do të mbeteshin dëshmitarë, okularë të asaj lufte që ishte bërë këtu, ndërmjet palëve e që u kishte shkaktuar dëme të mëdha në njerëz dhe mjete, sepse terreni  ku u zhvilluan betejat ishte tepër i rrezikshëm. Ushtritë ndërluftuese  patën edhe  një avantazh: atyre u erdhën  në ndihmë  shpellat. Këto shërbyen si vendstrehime më të pranueshme për ushtarët. Ato u  kishin shërbyer njerëzimit qysh në epokat më të hershme, para se të fillonte ndërtimi i shtëpive. Brenda tyre ishin strehuar familjarë, gjërat ushqimore, bagëtitë, ishin fshehur  komitë, armë dhe çdo gjë tjetër e dobishme. Aty gjenin strehim edhe egërsirat e maleve. Me të drejtë  ato populli i quan “bijat më të bukura” të maleve tona. Sepse ato kanë qenë në çdo periudhë “mikpritëse”, “bujare”. Janë “të shenjta” për popullin, se origjinën e kanë “qiellore.”


Shpellat kanë shërbyer edhe si objekte ushtarake. Ato u bënë mburoja të luftës së ashpër dhe të dimrit të pamëshirshëm. Në “dhomat” e këtyre shpellave çlodheshin luftëtarët. Në to mbaheshin të  plagosurit rëndë, që rënkonin pa patur njeri te koka apo jepnin shpirt në qetësinë e akullt. E tmerrshme ishte lufta! U vranë mijëra njerëz dhe shumica e tyre mbeti në sheshin e luftës, të pavarrosur, të mbuluar nga velloja e bardhë e borës së akullt.


Tani bora po shkrinte. Kufomat e luftës, që deri dje ishin të ruajtura nën dëborën e ngrirë, tani filluan të zbuloheshin: herë u dukeshin kokat nën helmeta, herë pjesë të tjera të trupit. Bora e maleve kishte shërbyer si morg për të mbajtur trupat të paprishur. Ndërsa dielli pranveror pastronte malet nga bora, njerëzit do t’i pastronin nga kufomat që ishin  rreziku i një kolere masive. Kështu filloi puna e reparteve ushtarake italiane (xheniere), të ndihmuar edhe nga fshatarët e zonave ku ishte zhvilluar  lufta.


Këta i zbrisnin  kufomat nga malet e larta me barrela dhe i varrosnin në fushën e bukur të Sajmolës. Kjo fushë u bë varreza ushtarake italiane që ranë kundër Greqisë. Blerimi i saj u zëvendësua nga kryqet e bardhë të kufomave. U grumbulluan dhe u ruajtën me kujdes zinxhirët e varur në qafën  e të vdekurve, pasi në ta shkruhej numri i matrikullit. Pa këta numra “Gjenerali i Ushtrisë së Vdekur” që do të vinte më pas në Shqipëri, nuk do të mund të përgatiste arkivolet dhe ekstradimin e tyre në Itali. Atje, përtej detit Adriatik, në tokën italiane, nënat e motrat e tyre do t’i qanin bijtë e vëllezërit që  ranë pa lavdi, pa kurora, pa duartrokitje në luftën e padrejtë që bëri Italia fashiste. Në pjesën dërrmuese ishin njerëz të pafajshëm, që e kishin mallkuar Musolini, që kur ishin gjallë. Por bashkë me këta ranë edhe oficerë madhorë që u sollën  keq me popullin tonë të pafajshëm, që dogjën e shkatërruan kudo që vunë çizmen e tyre pushtuese.


Me gjithë këto që ndodhën, populli ynë nuk shfaqi asnjë urrejtje për të vrarët, asnjë hakmarrje. Kishin respekt e dhimbje për këto kufoma të rinjësh që kishin mbuluar fushën e bukur të Sajmolës. Nuk vuri dorë që t’i prishte, apo t’i zhvarroste edhe pse ishin kufoma armiqsh dhe okupatorësh për vendin tonë. Kjo është një traditë e bukur e popullit tonë e ruajtur  në shekuj: populli nuk merret me të vdekurit, i vdekuri është gjithmonë i mundur!


“Gjenerali i Ushtrisë së Vdekur” gjeti tek fushë-varreza e Sajmolës  të radhitur e sistemuar, ashtu si dikur, kur ishin gjallë, bashkëkombasit e vet të rënë në luftë. Tani ata qëndronin të heshtur dhe prisnin që të  riktheheshin  në gjirin e tokës së tyre, në Itali.


Në krye të Sajmolës- varrezë, mbi xhaden kryesore, ushtria italiane ngriti një përmendore. Në pllakën përkujtimore shkruhej kjo përmbajtje:


“ Ai  vivi e ai morti di Divisione Lupo di Toscana che combatterono eroi-camente contra la Grecia...” (Të gjallëve e të vdekurve të  Divizionit “Ujku i Toskanës” që luftuan heroikisht kundër Greqisë...).


Ajo përmendore ishte turpi i botës! Sepse ata që ranë në këtë luftë nuk qenë heronj as të të Italisë, as të Shqipërisë, as të Greqisë, por ishin viktimat e pafajshme të një lufte të padrejtë  që bëri Italia fashiste kundër popujve paqedashës.


“Gjenerali i Ushtrisë së Vdekur” nuk do ta gjente këtë pllakadë përkujtimore, sepse fill mbas çlirimit të Shqipërisë u shkallmua dhe u flak në rrjedhën e Vjosës, sepse ishte e pamerituar dhe thoshte një gënjeshtër të madhe.


Mbas ekstradimit të kufomave italiane, fusha e  bukur e Sajmolës do të gjelbëronte ashtu si dikur!


Shënim:

Sajmola, është një fushë e bukur e fshatit Dragot të rrethit Tepelenë që shtrihet në këmbët e maleve Shëndëlli dhe Golik, në krahun e  djathtë të lumit Vjosa, paralel me xhadenë kryesore: 


Këlcyrë-Tepelenë.

Fiqiri Tartari

